
Laqgħa Nru 20
Il-Ħamis, 6 ta’ Mejju 1999







Il-Kumitat iltaqa' fil-Parlament, il-Belt Valletta, fis-6.35 p.m.






Talba

MINUTI

THE CHAIRMAN (Onor. Charles Mangion): Il-Minuti jistgħu jiġu konfermati? Il-Kap tal-Oppożizzjoni.

ONOR. ALFRED SANT (Kap tal-Oppożizzjoni): Il-Minuti qed jgħidu li jien, min-naħa tiegħi, tlabt biex jiġi msejjaħ l-Avukat Ġenerali tar-Repubblika, u jieqfu hemm. Imbagħad il-Minuti jgħidu li n-naħa tal-Gvern oġġezzjonat u għalfejn oġġezzjonat. Issa jekk fil-Minuti se jkun hemm miktub li n-naħa tal-Gvern oġġezzjonat u għalfejn oġġezzjonat, ċertament għandu jintqal ukoll li meta tlabt biex jiġu miġbura n-nies imsemmija, jien ukoll tajt ir-raġunijiet għalfejn kont qed nagħmel din it-talba. Għalhekk jew għandhom jissemmew ir-raġunijiet li ġabu ż-żewġ naħat jew ma jissemmew ir-raġunijiet li ġabet l-ebda naħa. Evidentement anke f'paġna 4, fejn hemm miktub li "Fuq talba tal-Kap tal-Oppożizzjoni l-Kumitat qabel li għandu jiġi msejjaħ biex jidher quddiem il-Kumitat iċ-Chairman tal-Malta Stock Exchange" għandhom jiżdiedu l-kliem "li ta raġunijiet għalfejn", jiġifieri fil-punti fejn kien hemm qbil.  

ONOR. AUSTIN GATT (Ministru tal-Ġustizzja u Gvern Lokali): F'paġna 4, fil-paragrafu ta' wara dak li semma l-Kap tal-Oppożizzjoni jien naħseb li minflok il-kelma "ftehim" għandhom jidħlu l-kliem "ittra ta' konfidenzjalità" biex ma nħawdux l-ittra ta’ konfidenzjalità mal-konvenju.

Imbagħad il-paragrafu ta' wara jgħid hekk:

"L-Onor. Gatt, għan-naħa tal-Gvern talab sabiex jitqiegħdu fuq il-Mejda tal-Kumitat id-detailed workings tal-valuations li rrifera għalihom il-Kap tal-Oppożizzjoni waqt id-diskussjoni.",

Issa billi kif qiegħed worded jista' jkun li dan il-paragrafu jitħawwad mal-evaluations li ġew ippreżentati minħabba li aħna tkellimna fuq diversi evaluations, nissuġġerixxi li dan il-paragrafu jiġi jgħid "kien irrifera għalihom pubblikament il-Kap tal-Oppożizzjoni."  

ONOR. ALFRED SANT: Allura għandhom jitneħħew il-kliem "waqt id-diskussjoni."

ONOR. AUSTIN GATT: Hekk hu.
THE CHAIRMAN: Mela l-Kumitat qed jaqbel li l-Minuti tal-Laqgħa Nru. 18 li saret fis-6 ta' Mejju, 1999 għandhom jiġu emendati kif ġej:

Fit-tarf tal-paragrafu li jgħid: "Il-Kap tal-Oppożizzjoni talab sabiex għal-laqgħa li jmiss jiġi msejjaħ quddiem il-Kumitat l-Avukat Ġenerali tar-Repubblika" għandhom jidħlu l-kliem "u ta r-raġunijiet għalfejn"; 

Fit-tarf tal-paragrafu li jgħid: "Il-Kap tal-Oppożizzjoni talab sabiex għal-laqgħa li jmiss jiġu msejħa quddiem il-Kumitat ir-rappreżentanti tat-trade unions konċernati" għandhom jidħlu l-kliem "u ta r-raġunijiet għalfejn";

Fit-tarf tal-paragrafu li jgħid: "Il-Kap tal-Oppożizzjoni talab sabiex għal-laqgħa li jmiss jiġi msejjaħ quddiem il-Kumitat is-Segretarju Permanenti fil-Ministeru tal-Finanzi" għandhom jidħlu l-kliem "u ta r-raġunijiet għalfejn"; 

Fit-tarf tal-paragrafu li jgħid: "Il-Kap tal-Oppożizzjoni talab sabiex għal-laqgħa li jmiss jiġi msejjaħ quddiem il-Kumitat is-Sur Joseph N. Tabone" għandhom jidħlu l-kliem "u ta r-raġunijiet għalfejn"; 

Fit-tarf tal-paragrafu li jgħid: "Il-Kap tal-Oppożizzjoni talab sabiex għal-laqgħa li jmiss jiġi msejjaħ quddiem il-Kumitat is-Sur Marin Hili" għandhom jidħlu l-kliem "u ta r-raġunijiet għalfejn"; 

Fit-tarf tal-paragrafu li jgħid: "Il-Kap tal-Oppożizzjoni talab sabiex għal-laqgħa li jmiss jiġi msejjaħ quddiem il-Kumitat ir-rappreżentant tal-HSBC f'Malta is-Sur Tony Mahoney" għandhom jidħlu l-kliem "u ta r-raġunijiet għalfejn"; 

Fit-tarf tal-paragrafu li jgħid: "Il-Kap tal-Oppożizzjoni talab sabiex għal-laqgħa li jmiss jiġu msejħa quddiem il-Kumitat iċ-Chairman tal-Mid-Med Bank, id-diretturi li qegħdin jirrappreżentaw lill-azzjonisti privati u d-direttur li qed jirrappreżenta lill-ħaddiema" għandhom jidħlu l-kliem "u ta r-raġunijiet għalfejn"; 

Il-paragrafu fir-raba' paġna li jibda bil-kliem "Fuq talba tal-Kap tal-Oppożizzjoni" għandu jiġi jaqra hekk: "Fuq talba tal-Kap tal-Oppożizzjoni, li ta r-raġunijiet għalfejn, il-Kumitat qabel li għandu jiġi msejjaħ biex jidher quddiem il-Kumitat iċ-Chairman tal-Malta Stock Exchange.";

Fil-paragrafu li hemm fir-raba' paġna li jibda bil-kliem "Kif kien ġie maqbul fil-laqgħa preċedenti" minflok il-kelma "ftehim" għandhom jidħlu l-kliem "ittra ta' kunfidenzjalita`"; u

Il-paragrafu fir-raba' paġna li jibda bil-kliem "L-Onor. Gatt għan-naħa tal-Gvern"  għandu jiġi jaqra hekk: "L-Onor. Gatt għan-naħa tal-Gvern talab sabiex jitqiegħdu fuq il-Mejda tal-Kumitat id-detailed workings tal-valuations li kien irrifera għalihom pubblikament il-Kap tal-Oppożizzjoni.".

Issa l-Minuti jistgħu jiġu konfermati? (Onor. Membri: Iva)

Il-Minuti emendati tal-Laqgħa Nru 18 li saret fil-5 ta' Mejju ġew konfermati.

































DISKUSSJONI DWAR IL-KONVENJU TAL-BEJGĦ TAL-ISHMA LI L-GVERN GĦANDU FIL-MID-MED BANK LILL-HSBC - KONTINWAZZJONI

THE CHAIRMAN: B'riferenza għall-point of order tal-Kap tal-Oppożizzjoni dwar it-talba tal-Onor. Austin Gatt biex il-Kap tal-Oppożizzjoni jpoġġi l-workings tiegħu dwar il-valuations tax-shares tal-Mid-Med Bank, nixtieq nagħti dan ir-ruling:

Il-poteri tal-Kumitat Permanenti dwar il-Kontijiet Pubbliċi huma definiti minn artiklu 120E tal-iStanding Orders, li jiddefinixxi fi tmien subparagrafi x'inhuma l-materji u dokumenti li jistgħu jiġu skrutinati mill-Kumitat.  

Fl-opinjoni tas-Sedja r-rikjesta tal-Onor. Gatt ma tinkwadra fl-ebda waħda minn dawn is-subparagrafi u għalhekk ma taqax taħt l-iskrutinju tal-Kumitat.

Il-Kap tal-Oppożizzjoni.

ONOR. ALFRED SANT: Infakkar li lbieraħ intlaħaq ftehim biex li titqiegħed fuq il-Mejda ta’ dan il-Kumitat il-lista ta' garanziji li huma koperti mill-warranty tal-...  

ONOR. JOHN DALLI: Jien għidt li se nagħtihom lill-Oppożizzjoni, imma m'għedtx li se nintavolahom at this stage peress li hemm il-kwestjoni tal-bank-client relations. Però ma nsib l-ebda oġġezzjoni li meta jiġu finalizzati ngħaddihom lill-Oppożizzjoni.  

ONOR. ALFRED SANT: Bir-rispett kollu, imma aħna qed ngħidu li se nipprovaw nispiċċaw illum jew għada. Issa suppost nhar it-Tnejn se jkun hemm id-dibattitu, jiġifieri għall-finijiet tax-xogħol parlamentari mhu se jkun hemm l-ebda utilitài li din il-lista tingħata wara.  

ONOR. JOHN DALLI: Nerġa’ ngħid li fl-opinjoni tiegħi din il-lista għandha tkun konfidenzjali għax hija relazzjoni bejn klijent u bank. Jien m'għandix oġġezzjoni li ngħaddiha lill-Oppożizzjoni għall-informazzjoni tagħhom, kif diġà għamilt. Naħseb li mill-Oppożizzjoni hemm nies li jistgħu jżommu ċerta konfidenzjalità u nista' ngħaddihielhom imma mhux biex jiġu ppubblikati.  
ONOR. ALFRED SANT: Ċertament li bħala element ta' evalwazzjoni fuq dak li qed isir, iridu jkunu għandna qabel nhar it-Tnejn li ġej. Hawn qed nirriferi għaż-żewġ elementi ta' evalwazzjoni; jiġifieri għall-evalwazzjoni dwar jekk il-lista tikkonċernax biss korpi parastatali u għall-evalwazzjoni dwar il-profil tat-tip ta' garanziji li jinċidi fuq il-lista li se tingħata.  

ONOR. JOHN DALLI: Jien diġà tajt lista lill-Oppożizzjoni tal-bilanċi eżistenti.

Ilbieraħ għedt li għaddejjin minn proċess ta' konfermi anke mal-korporazzjonijiet infushom biex nassiguraw li ċ-ċifri huma preċiżi, u kif ikunu finalizzati nagħtihielhom. Però lill-Kap tal-Oppożizzjoni ngħidlu li jista' jieħu dik il-lista li diġà tajthom il-ġimgħa l-oħra bħala l-lista li hija tal-bilanċi eżistenti mal-korporazzjonijiet.  

ONOR. ALFRED SANT: Għallinqas irridu nkunu ċari billi hawnhekk ikollna stqarrija li dik il-lista - tkun xi tkun, jiġifieri sew jekk tkun konfidenzjali u sew jekk ma tkunx - se tkun qed tkopri unikament bilanċi vis-à-vis korporazzjonijiet parastatali.  

ONOR. JOHN DALLI: Il-lista qiegħda għand il-Kap tal-Oppożizzjoni, u huwa jaf liema huma l-korporazzjonijiet parastatali u liema huma l-korporazzjonijiet privati f’dik il-lista. Ta’ min jgħid ukoll li hemm korporazzjoni privata li għandha letter of comfort mill-Gvern.

ONOR. ALFRED SANT: Għal liema waħda qed tgħid? Għax bir-rispett kollu, ma niftakarx li kien hemm waħda privata fil-lista li tajtni.  

ONOR. JOHN DALLI: Imbagħad ngħidlek jew nista' niktibhielek u ngħidlek liema hi. Safejn naf jien dik hija l-unika waħda li għandha letter of comfort mill-Gvern.

ONOR. ALFRED SANT: Hemm żewġ tipi ta' interess f'din il-ħaġa; evidentement hemm l-interess li għandu x'jaqsam ma' kemm huma kbar il-garanziji involuti bħala ammont, indirizzati lejn min huma indirizzati, u t-tieni nett ... Il-Ministru tal-Finanzi għadu kemm għaddieli isem ta' kumpanija. Għandu raġun; kienet qabżitli, insejtha! Mhux vis-à-vis din il-kumpanija qed nagħmel il-mistoqsijiet. L-ewwel nett hemm il-punt dwar kemm hija kbira l-magnitude tal-garanziji kollha, mogħtija lil min mogħtija, imma mbagħad naħseb jekk taħt korpi parastatali jkunx hemm letters of comfort mogħtija mill-korpi parastatali lil entitajiet privati li mbagħad jidhru fuq il-kotba tal-Mid-Med Bank bħala mogħtija b'garanziji mill-Gvern lill-korporazzjonijiet parastatali. Ma nafx jekk iniex qed nispjega ruħi tajjeb.  Li qed ngħid huwa li wieħed irid jistaqsi dwar meta l-korporazzjoni parastatali tkun tat garanzija lill-enti privata u mbagħad dik il-garanzija tiġi koperta minn garanzija tal-Gvern lill-korporazzjoni parastatali.

ONOR. JOHN DALLI: Però jien naħseb li l-interess huwa fil-kontest tat-tranżazzjoni li saret. Fil-kontest tat-tranżazzjoni li saret ma sarx tibdil f'dawn il-garanziji, jiġifieri l-istruttura tal-garanziji ma nbidlitx minħabba t-tranżazzjoni u l-garanziji li kienu taħt il-Mid-Med Bank se jkunu l-istess garanziji li se jgħaddu lill-HSBC. Fi ftit kliem, ma kien hemm l-ebda tibdil fil-garanziji għax qiegħda ssir din it-tranżazzjoni.  

ONOR. ALFRED SANT: Kif jaf il-Ministru, minn din in-naħa hemm xettiċiżmu kbir dwar l-interpretazzjoni legali li diġà ngħatat li m'hemm l-ebda bidla fix-xeħta legali tal-garanziji, imma dik hija xi ħaġa li mhijiex konfortata mid-diskors ta' l-Avukat Ġenerali quddiem dan il-Kumitat. Apparti minn hekk, il-punt jibqa' ii jekk hemm sentiment illi qed tingħata xi ħaġa extra - u la rieduha l-HSBC hi xi ħaġa extra b'xi mod jew ieħor - tajjeb li wieħed ikun żgur f'moħħu li huma koperti b'din it-tip ta' garanzija u li m'hemmx xi garanzija mogħtija mill-Gvern b'dan il-mod doppju għal enti privata.  

ONOR. JOHN DALLI: Jien ma nafx eżattament, però li qegħdin ngħidu huwa li llum teżisti struttura ta' garanziji li l-Gvern għandu mal-Mid-Med Bank dwar korporazzjonijiet parastatali, u dawk l-istess garanziji se jiġu garantiti lill-HSBC għax huwa kontinwazzjoni tal-istess bank, jiġifieri mhumiex se jingħataw ammonti akbar f'garanziji u lanqas mhu se jkun hemm xi loans li llum mhumiex garantiti u li se jiġu garantiti.  

ONOR. ALFRED SANT: Jekk il-Ministru jippreferi l-istess proċedura li għamel ftit ilu miegħi nista' ngħaddilu isem ta' korporazzjoni tal-gvern li fuqha wieħed ikun jixtieq xi forma ta' garanzija u li ma tkoprix garanziji oħra lil korporazzjoni privata.

ONOR. JOHN DALLI: Il-punt tiegħi hu li din mhijiex materja tal-PAC għax f’dan il-każ minħabba li ntlaħaq qbil, m'hemm l-ebda moviment fuq it-tranżazzjoni li qed issir. Issa x'sar fil-passat dik hija kwestjoni oħra, pero` jien li qed ngħid hu li mhuwiex qed isir tibdil fl-istruttura tal-garanziji minħabba l-fatt li qed jinbiegħu dawn ix-shares.

ONOR. ALFRED SANT: Bħala stat ta' fatt dan il-kumitat għandu l-veduta tan-naħa tal-Gvern li l-garanziji kif qed jiġu spostati fil-ftehim mal-HSBC ma jżid xejn in kwantu tal-garanziji mogħtija mill-Gvern lill-Mid-Med Bank.  Dik hija xi ħaġa li asseriet in-naħa tal-Gvern f'dan il-kumitat, imma aħna m'għandna l-ebda informazzjoni oħra u l-ebda parir legali ieħor ħlief dak li qaltilna n-naħa tal-Gvern.  

ONOR. JOHN DALLI: Din mhijiex kwestjoni ta' parir legali imma hija kwestjoni ta' enti ta' garanziji.  

ONOR. ALFRED SANT: Imma Onor. Dalli, ilbieraħ stess inti aċċennajt għall-fatt li min-naħa tal-HSBC insistew li jkun hemm din il-proċedura vis-à-vis l-garanzija. 

ONOR. JOHN DALLI: Nixtieq nikkoreġik billi ngħid li jien insistejt u mhux l-HSBC.  

ONOR. ALFRED SANT: Jiġifieri inti nsistejt li jinħarġu l-garanziji u jingħataw extra dik it-tip ta' ...?

ONOR. JOHN DALLI: Jien insistejt li l-HSBC tibqa’ tiffinanzja l-korporazzjonijiet tal-gvern, u allura naturalment ridt inpoġġihom fuq l-istess garanziji li kellhom il-Mid-Med Bank.

ONOR. ALFRED SANT: Imma kulma kien hemm bżonn fi ftehim bħal dan huwa li l-HSBC torbot ruħha li se tibqa' miexja bil-proċedura ...

ONOR. JOHN DALLI: Mhux hekk hemm! Issa qegħdin ngħidu li kulma qegħdin jgħidulna l-HSBC huwa: Għidulna liema huma dawn il-bilanċi, u allura aħna qegħdin ngħidulhom liema huma dawn il-bilanċi.  

ONOR. ALFRED SANT: Fil-fatt hemm aktar minn hekk għax fil-ftehim innifsu hemm il-commitment tal-gvern speċifiku li jibqa' jmexxi u jibqa' għaddej b'dawk il-garanziji over and above il-garanzija ta’ commitment li diġa' ta lill-Mid-Med Bank.

ONOR. JOHN DALLI: M'hemm l-ebda commitment min-naħa tal-Gvern over and above il-garanziji eżistenti.  

THE CHAIRMAN: Aktar kummenti? (Onor. Membri: No) Naħseb li issa nistgħu mmorru għall-konvenju. F’paġna 22 konna qed nirriferu għall-waiver of immunity, u l-Onor. Hyzler kien qiegħed fil-proċess li jispjega l-implikazzjonijiet.  

ONOR. GEORGE HYZLER: Sur President, kulma konna qegħdin ngħidu huwa illi f'negozjati li jsiru minn enti barranija ma' gvern, naturalment dik l-enti jkollha xi tip ta' preokkupazzjoni li l-gvern, li fl-aħħar mill-aħħar jikkontrolla l-liġijiet, jista' sakemm jiġi konkluż agreement jintroduċi xi miżuri illi b'xi mod jew ieħor jimblokkaw eżekuzzjoni kontra l-gvern stess. Voldieri naħseb l-iskop - għax fl-aħħar mill-aħħar naħseb li aktar irridu naraw l-iskop milli ngħaddu l-wording with a very fine tooth comb - huwa li kemm-il darba jkun hemm xi deċiżjoni kontra l-gvern, min jiġi biex jeżegwixxi dik is-sentenza ma jsibx xi ntoppi li effettivament ma jkunx jista' jesegwihom. Naturalment imbagħad hemm l-eċċezzjonijiet, voldieri l-Gvern qed jgħid minn issa: Jien qed ngħid li ma jien se nagħmel xejn u qed nagħtik il-faċilità kollha li teżegwixxi sentenzi kontra tiegħi ħlief f'dawn iż-żewġ każijiet, u f'paragrafu (f) għandek il-limitation fuq il-waiver of immunity.  

THE CHAIRMAN: Imma l-kwestjoni kollha kienet għaliex din in-neċessita` li vis-a-vis l-HSBC... Ħalli nkunu aktar speċifiċi. Wara li kien hemm qbil li l-liġi Maltija hija l-liġi applikabbli - jiġifieri issa mhuwiex il-forum imma hija l-liġi applikabbli, u fil-liġi Maltija għandna strutturi għal dan l-għan għax issa aħna qegħdin nitkellmu vis-à-vis Malta u l-Gvern ta' Malta, il-liġi stess tagħti protezzjoni liż-żewġ partijiet ta' dan il-ftehim. Allura l-Gvern għaliex mar oltre u rrinunzja anke għal dik l-immunità limitata - fejn teżisti - li tagħtih l-istess liġi? Meta l-gvern ikun qed jinnegozja ma' individwu ieħor, il-liġi ta' Malta tibqa' tapplika entirely, imma hawnhekk għandna waiver min-naħa tal-Gvern vis-à-vis l-HSBC, u dan minnu nnifsu huwa umiljanti min-naħa tal-gvern. Allura lanqas il-fatt li aħna, bħala pajjiż, għandna ċerti strutturi li huma żviluppati wkoll m'aħna qegħdin nammettu?

ONOR. GEORGE HYZLER: Aħna qed nitkellmu fuq il-waiver tal-immunity to the fullest extent permitted by the laws of jurisdiction, voldieri l-immunity li qed issir waiver tagħha hija sal-massimu permessa mil-liġi.  

THE CHAIRMAN: Imma allura aktar u aktar ...

ONOR. GEORGE HYZLER: Voldieri l-liġi mhijiex qed tmur oltre u jien m'iniex qed nifhem il-preokkupazzjoni tan-naħa l-oħra għax il-bottom line ... Jien inħobb inħares lejn il-bottom line, u aħna x'qegħdin ngħidu hawnhekk? Illi jekk kemm-il darba jkun hemm sentenza kontra l-Gvern u l-Gvern ikollu jħallas xi flus minħabba t-termini ta' dan l-agreement, dawk il-flus għandhom jitħallsu u l-Gvern m'għandux għalfejn joqgħod jivvinta ħafna skużi u jistaħba wara xi maniġġi biex ma jħallasx. Dan biss qegħdin ngħidu hawnhekk!

THE CHAIRMAN: Imma l-liġi kif inhi tippermettilu li jidħol f'maniġġi biex ma jħallasx?

ONOR. GEORGE HYZLER: Ġaladarba hawnhekk għandek "to the fullest extent permitted by the laws of the jurisdiction" bilfors li l-liġi tippermetti li jidħol f’maniġġi biex ma jħallasx għax allura hawnhekk qed jgħidlu: Sur HSBC, jien qed nagħmel waiver tal-immunity sal-massimu li tagħtini l-liġi, voldieri qed nagħtik li nista' safejn tippermettili l-liġi u m’iniex se nibdel il-liġijiet għalik.  

THE CHAIRMAN: Li qed ngħid hu li fiha nnifisha l-introduzzjoni ta' din il-klawsola qed timplika li l-gvern - issa hawn qed nitkellmu fuq gvern bħala pajjiż - ta aktar lill-HSBC.

ONOR. GEORGE HYZLER: Mhuwiex qed jagħti aktar.

THE CHAIRMAN: Għax fil-fatt imbagħad jagħmel limitazzjoni speċifika li però din ma tapplikax għal dan, għal dan u għal dan.

ONOR. GEORGE HYZLER: Mhux aħjar naraw x’inhuma l-exceptions? L-exceptions huma relatati ma' proprjetà tal-ambaxxati, ma' vapuri u ma' affarijiet li normalment wieħed għandu interess li jipproteġi, partikolarment minħabba ċirkostanzi speċjali. Jekk xi ħadd jagħmel mandat ta' sekwestru fuq kont tal-gvern nifhimha, imma li xi ħadd jagħmel subbasta ta' xi ambaxxata f'Londra ma naħsibx li mbagħad ikun jixirqilna bħala pajjiż. Voldieri dawk huma l-eċċezzjonijiet li wieħed raġonevolment jaħseb li għandhom isiru.

THE CHAIRMAN: Jiġifieri naħseb lanqas jista' minħabba d-diplomatic immunity li tista' ssir.  

ONOR. GEORGE HYZLER: For avoidance of any doubt, dawn it-tip ta' waivers mhumiex qegħdin isiru fil-konfront ta' consular officers, ambaxxati jew residenzi ta' ambaxxaturi, bħalma hemm elenkat.

THE CHAIRMAN: Jiġifieri din inti qed tinterpretaha li hija ntiża biex tipproteġi lill-Gvern jew hija aktar fl-interess tal-HSBC? Din il-Gvern talabha jew il-parti l-oħra?

ONOR. GEORGE HYZLER: Int nutar, u naħseb li għamilt mijiet ta' kuntratti. Meta jkun hemm agreement inti taf li minn fejn ikunu ġejjin it-termini ta' ftehim mhuwiex importanti għax il-fatti huma li dawn ikunu ġew negozjati u daħlu. Issa mhux neċessarjament għax taqbel naħa jew oħra … Għax din hija xi ħaġa li tista' tħares lejha minn żewġ naħat. L-HSBC għandu interess li jekk ikollu xi sentenza kontra l-gvern, iħallas il-gvern, u l-gvern għandu interess li kemm-il darba l-HSBC ikollu xi sentenza kontra tiegħu ma nidhrux li aħna qisna xi banana republic u ma nħallsux il-kontijiet tagħna. Din hija l-istorja.

Il-Kap tal-Oppożizzjoni esprima diversi drabi l-opinjoni li l-HSBC ittratta dan id-deal bħallikieku qed jagħmek xi deal mal-Korea. Kollox sew; tajjeb jew ħażin ejjew ngħidu li għandu raġun fuqha din, anke għax forsi postijiet oħra huma mixgħufin. Il-fatt hu li, tħares lejha kif tħares lejha, tajjeb li jkun hemm dan it-tip ta' undertaking. Dak huwa fil-qosor l-iskop ta' klawsola bħal din, u naħseb li oġġettivament hijiex ħażina. Issa jekk irridu nsibu l-ħażin fiha, fl-aħħar mill-aħħar aħna qegħdin hawnhekk biex nistabbilixxu l-fatti, u dment li qed niftehmu dan xi jgħid, imbagħad sta għal kulħadd li jasal għall-ġudizzju tiegħu. Jien konvint li l-ġudizzju politiku li tasal għalih l-Oppożizzjoni mhuwiex l-istess ġudizzju li tasal għalih in-naħa tal-Gvern, imma m'għandniex għalfejn inkomplu ntawlu ladarba l-fatti ġew stabbiliti.  

THE CHAIRMAN: Allura inti stess qed tgħid li hawn implikat ċar u tond illi t-trattament min-naħa tal-HSBC vis-à-vis Malta huwa l-istess trattament li ...

  ONOR. GEORGE HYZLER: Le, jien ma għedtx hekk. Jien għedt li jekk tieħu l-argument tal-Kap tal-Oppożizzjoni li l-HSBC għandhom tradizzjoni ta' negozjati ma' postijiet bħal Korea, allura hu jista' jaħseb li daħlet għalhekk. Issa jien naf għalfejn daħlet għalhekk? Imma dik hija l-istorja.  (Interruzzjonijiet) Mhux il-fatti jistabbilixxu?! Dan huwa l-fatt li hemm din il-klawsola u qed nifhmu xi tgħid.

THE CHAIRMAN: Imma waiver of immunity qiegħda hemmhekk ċara, u ġaladarba qiegħda titgawda mill-HSBC u vis-à-vis terzi persuni, dik l-istess waiver ma tingħatax f'negozjati oħra. Issa qed ninnegozjaw żewġ entitajiet; għandek lill-gvern u għandek entità privata.

ONOR. GEORGE HYZLER: Imma inti xtaqt li jkun hemm din l-immunity jew le?  

ONOR. AUSTIN GATT: Ejjew noqogħdu attenti li ma nagħmlux sweeping statements. Il-gvern mhux l-ewwel darba li fil-kuntratti li jagħmel, jagħmel waiving ta' ċertu drittijiet li għandu taħt il-liġi.

THE CHAIRMAN:  Tista tikkwotalna xi eżempju?

ONOR. AUSTIN GATT: Per eżempju, fl-agreements li jsiru fuq iż-żejt, huwa normali li l-gvern jagħmel waiving tad-drittijiet li għandu fuq il-baħar, eċċ., eċċ. Din hija xi ħaġa mill-aktar normali għax inkella ma tistax taħdem.

THE CHAIRMAN: Imma din tkun parti mill-contractual deals li jkun qed jagħmel.

ONOR. AUSTIN GATT: Mela din mhijiex parti mill-contractual deal?!

THE CHAIRMAN: Dan mhux il-quid pro quo li jkun hemm fid-deals li wieħed ikun qed jinnegozja.  Hawnhekk għandna: "The Vendor hereby irrevocably agrees not to claim ...", jiġifieri jekk għandu dritt għal xi forma ta' immunità, hawnhekk qed jirrinunzja għaliha immedjatament, u din hija limitata biss bi klawsola 7. Issa dan huwa oġġezzjonabbli għax safejn naf jien anke Malta hija aderenti għall-konvenzjonijiet li jipproteġu terzi u l-investiment tagħhom. Safejn naf jien Malta hija aderenti jew applikat biex tkun aderenti wkoll għall-Washington Convention for the Settlement of Investment Disputes between a Government and a Third Party National, jiġifieri aħna nirrikonoxxu din il-konvenzjoni internazzjonali. (Interruzzjonijiet) Imma hemm l-obbligu li pajjiżna jirrikonoxxieha din għax inkella ma tistax tagħmel dak l-Att in vigore. (Interruzzjonijiet) Jien dak li qed ngħid huwa dan. Pajjiżna bħala pajjiż huwa pajjiż żviluppat fl-istrutturi tiegħu, jiġifieri mhuwiex ta’ theddida għal min jiġi jinvesti hawnhekk, u allura għaliex għandna bilfors naċċettaw ...? Għax fl-opinjoni tiegħi hija kondizzjoni umiljanti li tgħid lill-Gvern biex jirrinunzja wkoll għall-immunity li tagħtih il-liġi meta fl-istess ħin qed ngħidu li l-liġijiet ta' Malta japplikaw.

ONOR. AUSTIN GATT: Se nagħmel l-aħħar kumment min-naħa tiegħi għax naħseb li dwar dan tkellimna biżżejjed.

Sur President, naħseb li l-Washington Convention li qed tirriferi għaliha hija l-convention li tirregola l-arbitration between states and individuals.  Mingħalija li dik hija l-arbitration convention. Aħna għadna m’aħniex signatories għaliha, u fil-fatt irridu nemendaw l-arbitration act għaliha. Però mhux dan hu l-punt. Dik hija convention li tapplika f’każ li ż-żewġ partijiet jaqblu li jmorru arbitration. Issa hawnhekk aħna m’aħniex qed naqblu li mmorru arbitration, jiġifieri dik żgur mhijiex applikabbli.

It-tieni nett f'deals internazzjonali mhux l-ewwel darba li l-Gvern jirrinunzja għal ċerti immunitajiet lokali li għandu. Hawnhekk nista’ nerġa' nsemmi, pereżempju, il-kuntratti tal-oil exploration, eċċ. Meta inti tagħmel kuntratti u deals kbar barra minn Malta, ħafna drabi l-multinational companies ma jkunux iridu joqogħdu jitilfu l-ħin fil-proċeduri lokali u jgħidulek li jridu li parti mid-deal ikun li tneħħi ċerti immunitajiet.  Issa taqbel jew ma taqbilx, dan huwa parti mid-deal u kif qal l-Onor. Hyzler, sostanzjalment hawn m’aħna qed nitilfu xejn. Kollox huwa applikabbli, u jekk ikun hemm ordni ta' qorti li tgħidilna: Isma', il-Gvern Malti jrid iħallas "x" lill-HSBC, ... Aħna żammejna l-aktar ħaġa importanti; li ma jistgħux jagħmlu sekwestru jew qbil kawtelatorju qabel ma jkun hemm sentenza. Ġaladarba jkun hemm is-sentenza, u s-sentenza tkun finali, għalija dan huwa ħafna paroli fil-vojt għax għandna nħallsu indipendentement minn x'nagħmlu jew ma nagħmlux.  

THE CHAIRMAN: Ċertament il-Gvern għandu l-obbligu li jaqdihom, u jekk għandu huwa għandu sentenza kontra tiegħu biex iħallas, jien nippretendi li l-Gvern iħallas għax inkella ma jkollna l-ebda rispett internazzjonalment. Din hija xi ħaġa ovvja, u fil-fatt jien għalhekk irriferejt għal dik il-konvenzjoni; għax il-punt tiegħi hu li mhux b’dan biss imma anke bi strutturi oħra, pajjiżna miexi fit-triq li jkollu rikonoxximent li huwa pajjiż żviluppat u mhux pajjiż li mhuwiex żviluppat jew li għadu qed jiżviluppa jew inkella li m’hemmx din l-istabbilità biex iħajjar l-investiment lejn il-pajjiż. Għaldaqstant f'dan il-kwadru ma kienx hemm għalfejn jiġu konċessi dawn l-additional guarantees min-naħa tal-HSBC.  

Aktar kummenti? (Onor. Membri: No) Mela la m’hawnx iżjed kummenti, jekk m’iniex sejjer żball l-uniċi żewġ dokumenti li rridu nagħtu konsiderazzjoni tagħhom huma l-memorandum of understanding tal-14 t'April, 1999 bejn il-Gvern ta' Malta u l-Midland Bank u l-ittra tal-Midland Bank lill-Ministru tal-istess ġurnata, jiġifieri tal-14 ta' April. Imbagħad hemm ix-schedules li diġà saret riferenza għalihom u li ġew eżawriti tramite d-diskussjoni. Ħalli nibdew bil-memorandum of understanding. Kummenti?

ONOR. ALFRED SANT: L-ewwel nett nixtieq nerġa' nirriferi għall-memorandum of understanding tal-Middle Sea Insurance u l-Mid-Med Bank, li taqa’ taħt it-2(d). (Interruzzjonijiet) L-Onor. Gatt qed jgħid li din diġa' eżawrejniha, imma jien nixtieq li nikkjarifikawha ftit ieħor għax qed tissemma hawnhekk u hija rilevanti. Dalgħodu jew ilbieraħ qalulna li x-shares tal-Mid-Med Bank li se jingħataw lura lill-Middle Sea Insurance jew li se jinbiegħu lura lill-Gvern bl-ebda mod ma jikkostitwixxu bidla fl-istrateġija tal-Middle Sea Insurance għax wara kollox it-trusts tal-policy u l-arranġamenti tal-Middle Sea Insurance jinsabu orjentati fuq il-Bank of Valletta. Jien nixtieq nistaqsi jekk huwiex minnu li kemm il-Bank of Valletta, kemm il-Middle Sea Insurance kif ukoll il-Mid-Med Bank għandhom l-istess volum ta' shareholders fil-Mid-Med Bank u jekk huwiex il-każ li filwaqt li l-life insurance tal-Middle Sea Insurance qiegħda mal-BOV, il-general insurance tagħhom qiegħda mal-Middle Sea Insurance. Nixtieq nistaqsi wkoll jekk huwiex il-każ li bit-tneħħija tax-shareholding tal-Mid-Med Bank fil-Middle Sea Insurance se tiġi kkonfermata l-istrateġija tal-Middle Sea Insurance.

L-istrateġija tal-Middle Sea Insurance hija maqsuma f'żewġ fronti; dak li għandu x'jaqsam mal-general insurance qiegħed jiġi attakkat mal-Mid-Med Bank, dak li għandu x'jaqsam mal-life insurance qiegħed jiġi attakkat mal-BOV filwaqt li l-kumpannija li ssemmiet dalgħodu; il-Middle Sea Valletta Life Assurance, m'għandhiex x'taqsam max-xogħol li strateġikament allokat il-Middle Sea Insurance li taħdem mal-Mid-Med Bank. Dan ifisser li d-divesting tal-Mid-Med Bank li qed isir mill-Middle Sea Valletta Life Assurance qiegħed jagħti daqqa lill-Middle Sea Insurance u mhux mhuwiex. Minn naħa għandek life insurance u min-naħa l-oħra għandek il-general insurance. Dawn iż-żewġ tipi ta' insurances ma għandhomx x'jaqsmu waħda mal-oħra imma huma business segments differenti u allura, fl-opinjoni tiegħi, il-punt li semma dalgħodu l-Ministru mhuwiex korrett. Hemm u mhux m'hemmx attakk fuq il-Middle Sea Insurance b'dan li qed jiġri hawnhekk, u għalhekk jien nistaqsi kif il-Middle Sea Insurance ma ġiet ikkonsultata assolutament xejn f'din il-ħaġa.

ONOR. JOHN DALLI: Sur President, il-banek ma għandhomx liċenzja biex joperaw general insurance imma għandhom biss liċenzja biex joperaw life insurance. Jien ma nistax nifhem kif il-Middle Sea Insurance għandha xi partnership fuq general insurance mal-Mid-Med Bank għax il-Gvern għandu l-policy preċiża li ma jagħtix il-possibbilità lill-banek li jidħlu f'general insurance, and that is a regulatory provision li torbot mal-liċenzja tal-banek.  

Dalgħodu tkellimt fuq l-anomalija li teżisti għall-fatt li l-Middle Sea Insurance għandha joint ventures mal-Bank of Valletta f'life assurances, u semmejt lill-Middle Sea Valletta Life Assurance waqt li l-Mid-Med Bank kienu qed jikkompetu ma' din il-kumpanija permezz tal-Medlife, li hija l-life insurance tagħhom u li m'għandha x'taqsam xejn mal-Middle Sea Insurance. Issa l-fatt li dawn għandhom l-istess shareholding tal-Bank of Valletta fil-bord tal-Middle Sea Insurance ifisser li trid toħloq anomalija aktar minn kwalunkwe ħaġa oħra. Jien ma nafx jekk il-Middle Sea Insurance hijiex qiegħda mal-Mid-Med Bank fil-general insurance għax jekk inhu hekk, il-Mid-Med Bank qed jikseb il-liċenzja tiegħu.  

ONOR. ALFRED SANT: Din hija informazzjoni differenti minn dik li ngħatajna dalgħodu għax dalgħodu ntqal ...

ONOR. JOHN DALLI: M'hijiex differenti. Fil-fatt din hija preċiżament l-informazzjoni li tajtkom dalgħodu.  

ONOR. ALFRED SANT: Jiġifieri l-premessa kollha hija li f'dak li għandu x'jaqsam mal-funzjoni regolatorja tas-Central Bank, is-Central Bank se jżomm lill-general insurance kompletament separat mill-banek. Qed nifhem tajjeb jien?  

ONOR. JOHN DALLI:  Issa le, m'intix tifhem tajjeb. Ejjew ngħidu li at this stage ma rridx nagħmel pre-emption. Li qed ngħid jien hu li l-policy hi li l-banek ma jidħlux f'general insurance, u allura llum ma jistax ikun hemm xi attività ta' general insurance mill-Mid-Med Bank. Dak li qed ngħid jien.  

ONOR. ALFRED SANT: Issa mmorru għal klawsola (e) tal-istess ftehim u nirriferi għal dak li għadu kemm qal il-Ministru fir-rigward tal-garanziji li tkellimna dwarhom ftit ilu, li bl-ebda mod ma jżidu xejn mal-garanziji li diġa' ngħataw. Din il-ħaġa kif tinkwadra ma' klawsola (e)?  

ONOR. JOHN DALLI: Diġà rripetejt ma nafx kemm-il darba li din l-issue m'għandhiex x'taqsam mal-garanziji li tkellimna fuqhom ftit ilu, imma għandha x'taqsam mal-warranties l-oħra li ddiskutejna dalgħodu għax il-garanziji li ddiskutejna ftit ilu huma l-istess garanziji li għandhom illum il-Mid-Med Bank.  

ONOR. ALFRED SANT: F'liema sens? Mhux xorta parti mill-istess pakkett imma?

ONOR. JOHN DALLI: Ħalli nerġa' nirripeti, Sur President. Il-garanziji tal-korporazzjonijiet parastatali diġà jeżistu mal-Mid-Med Bank u huma sempliċement il-kontinwazzjoni amministrattiva tagħhom. Dawn il-warranties li qed nitkellmu fuqhom huma dwar il-guarantees fil-proċess kollu li għamilna f’Schedule II u dwar l-affarijiet l-oħra li ddiskutejna dalgħodu.  

ONOR. ALFRED SANT: Tista' jekk jogħġbok tispjega x'inhi l-funzjoni ta' dan il-memorandum of understanding? Għax milli qed nifhem jien mhu qed iżid assolutament xejn mal-konvenju. 

ONOR. JOHN DALLI: Bażikament dan jitkellem fuq it-Lm12 million li qed nieħdu barra mix-shares u xi ħaġa importanti hija li qiegħed jikkondizzjona l-agreements kollha li għamilna għall-approval tal-Kabinett u għall-approval tal-board of directors of Midland Bank.

ONOR. ALFRED SANT: Stenna ftit; għandek raġun. Jiġifieri meta konna qegħdin nitkellmu dwar nofs u nofs bħala pagamenti, dan in-nofs u nofs ma kienx ikopri t-Lm12-il miljun. Qed nifhem tajjeb jien?

ONOR. JOHN DALLI: Nofs u nofs ikopri x-shares.  

ONOR. ALFRED SANT: Ħalli nkunu ċari.

ONOR. JOHN DALLI: Mhux ċara kienet fl-agreement?

ONOR. ALFRED SANT: Forsi kienet aktar ċara f'moħħok għax inti ilek ħafna fuq dawn l-affarijiet, ħalli nkunu ċari aħna wkoll.

ONOR. JOHN DALLI: Naħseb li għal kull min qara l-agreement din hija ċara.

ONOR. ALFRED SANT:  Mela ħalli nipprovaw inkunu ċari mill-ġdid. On the date li jiġi ffirmat l-agreement il-Gvern se jirċievi Lm35.1 miljun, se jirċievi Lm35.1 miljun sitt xhur wara u se jirċievi Lm12-il miljun sena wara. Allura dalgħodu dawk li bdejna nsemmu aħna ma ġewx ... (Interruzzjonijiet) Dejjem mingħajr imgħax ovvjament.  Dalgħodu bdejna nsemmu figura u ħadd ma kkoreġiena fuqhom.  

ONOR. JOHN DALLI: Inti bdejt issemmi figura.

ONOR. ALFRED SANT: Imma ħadd ma kkoreġieni fuqha.

ONOR. JOHN DALLI: Issa! Jien assumejt li qrajt tajjeb.

ONOR. ALFRED SANT: Issa mill-ġdid! X'jiġri jekk jinqalgħu ntoppi fuq dan il-pagament? Hemm xi forma ta' redress għall-Gvern Malti? Nagħtu kas fl-aħħar ġimgħa jew fl-aħħar xahar l-HSBC jew il-Mid-Med Bank jgħidu li mhux kollox intlaqa' fuqha din; x'inhu jissalvagwardja lill-Gvern Malti fuq din il-ħaġa?  

ONOR. AUSTIN GATT: Ġaladarba x-shares huma trasferiti huwa applikabbli l-kuntratt, inkluż il-memorandum of understanding. Ir-rikors li għandu kreditur li ma jiġix imħallas huwa ovvju x'inhu; li jmur jiġbor il-flus li għandu jieħu! Però ġaladarba x-shares huma konklużi, il-kuntratt sar u l-pagament huwa dovut.   

ONOR. ALFRED SANT: Imma allura hawnhekk m'hawnx simmetrija ta' obbligi għax minn naħa lill-HSBC tajniehom il-garanzija kollha u ma nafx x’aktar u min-naħa tal-Gvern fuq Lm12-il miljun imur il-qorti.  Qed nifhem tajjeb jien?

ONOR. AUSTIN GATT: Jiġifieri l-HSBC tagħti garanzija tagħha nnifisha?  

ONOR. ALFRED SANT: Għaliex le?! Xi forma ta' garanzija ...

ONOR. AUSTIN GATT: S’issa għadni qatt ma fhimt kif xi ħadd jiggarantixxi lilu nnifsu.  

ONOR. ALFRED SANT: Bir-rispett kollu, imma għandha tingħata xi forma ta' garanzija li tkun simmetrika mal-garanziji li ta l-Gvern fir-rigward tal-obbligi tiegħu! Dejjem jekk qed nifhem tajjeb, hawn m'hawn l-ebda simmetrija fl-obbligi li min-naħa tal-HSBC qed tassumi vis-à-vis il-Gvern, kif il-Gvern assuma vis-à-vis l-obbligi li għandu lejn l-HSBC.  

ONOR. GEORGE HYZLER: Il-Gvern għamel il-garanti għax se jkun terz minħabba li ovvjament l-HSBC se jakkwista. Fil-mument li l-HSBC jakkwista, m'hemmx min jagħmel iżjed garanti għall-HSBC. Min ibigħ iħallas il-prezz u daqshekk. Jekk ma jħallasx, tagħmillu kawża u jitħallas, u jaħdmu ftit l-avukati. Fl-aħħar mill-aħħar hawn qed niddijljaw ma' xi ħadd li għandu ċertu back-up għax, pereżempju, ix-shares tiegħi stess tista' taqbadhom. Għalhekk jekk xi ħadd ma jħallsekx u se jkun akkwista, hemm il-proprjetà stess li tagħmel tajjeb għax hu ħadlu dawk ix-shares. Issa hawn m’aħniex qed nitkellmu fuq perjodu ta' 30 sena, fejn ix-xenarji jistgħu jinbidlu b'mod drastiku, imma qed nitkellmu fuq perjodu ta' sitt xhur u sena.  

THE CHAIRMAN: Ix-shares se jiġu trasferiti kollha immedjatament?

ONOR. GEORGE HYZLER: Dażgur! Ovvjament! (Interruzzjonijiet) Issa hawnhekk qed niddijljaw ma’ bank li, jekk m’iniex sejjer żball, huwa ranked il-ħames wieħed fid-dinja, jiġifieri huwa wieħed mill-akbar banek tad-dinja, jiġifieri jekk titlob li xi ħadd jagħmillu garanti … Għax inti hekk qed tgħid, hux hekk; li dan il-bank irid isib garanzija mingħand xi ħadd biex jekk ma jħallasx, xi ħadd jagħmillu tajjeb.

ONOR. ALFRED SANT: Il-garanzija m’iniex qed insemmiha f'dak is-sens.

ONOR. GEORGE HYZLER: Jien f'dak is-sens qed ngħid.

ONOR. ALFRED SANT: Il-Gvern Malti għandu għalfejn joqgħod jagħmel garanzija għall-istess ħaġa?! Il-Gvern Malti mhux l-istess triple A suppost?!  

ONOR. GEORGE HYZLER: Il-Gvern Malti għamel garanzija għall-Mid-Med Bank illi dak li qed ibigħ huwa minnu. Dik hi l-garanzija li qed jagħmel il-Gvern Malti; garanzija għall-Mid-Med Bank. Issa jekk kemm-il darba l-HSBC jixtri l-Mid-Med Bank, dawn is-suġġerimenti li nsibu lil xi ħadd li jagħmel tajjeb biex f'każ li l-HSBC ma jħallasx ikollna ...

ONOR. ALFRED SANT: Le, li jkun hemm xi forma ta' penalitajiet!

ONOR. GEORGE HYZLER: Min ma jħallasx, iħallas.

ONOR. ALFRED SANT: Tajjeb; il-Gvern Malti lest li jassumi l-penalitajiet u n-naħa l-oħra m'hemmx għalfejn!

ONOR. GEORGE HYZLER:  M'hemm l-ebda penalty clause fih dan.

ONOR. AUSTIN GATT: Apparti li m'hemm l-ebda penalty clause, bil-liġi tagħna l-għada li nagħmlu ittra uffiċjali fuq pagament li mhuwiex imħallas jibdew għaddejjin l-interessi kummerċjali.  

ONOR. GEORGE HYZLER: Mhux dak huwa hemm. Huwa kreditu sempliċi at that point.

ONOR. ALFRED SANT: Hawnhekk nixtieq nagħmel żewġ punti oħra li jidhru li huma nieqsa minn dan il-memorandum of understanding, kif inhuma nieqsa mill-kuntratt, bħal pereżempju, id-dritt li għandhom il-ħaddiema bħalissa li jkollhom direttur ħaddiem. As an act of policy, miż-żewġ naħat tal-Kamra, jiġifieri kemm min-naħa tal-Partit Nazzjonalista kif ukoll min-naħa tal-Partit Laburista meta kienu fil-gvern, fuq azjendi bħal dawn il-ħaddiema dejjem ingħataw id-dritt li jkollhom direttur ħaddiem, jiġifieri direttur li jkun elett bi franchise mill-impjegati kollha, imma f’dawn id-dokumenti dan id-dritt ma jissemma mkien. X'inhi l-pożizzjoni fir-rigward ta' dak li qed isir fuq din il-ħaġa?  

ONOR. JOHN DALLI: Li mhux se jkun hemm direttur ħaddiem.  

ONOR. ALFRED SANT: U l-unions jafu biha din il-ħaġa?  

ONOR. JOHN DALLI: Jafu biha din il-ħaġa.

ONOR. ALFRED SANT: Aħna informati mill-unions li fil-fatt hemm qbil li jkun hemm direttur ħaddiem.  

ONOR. JOHN DALLI: Ma nafx minn fejn ħarġet jew mil-liema diskussjonijiet ħarġet din.

ONOR. ALFRED SANT: Jiġifieri as of the date of the signing of this agreement, is-sistema li applikaw iż-żewġ partiti fil-Parlament as a matter of public policy, jiġifieri li jkun hemm direttur ħaddiem, fil-Mid-Med Bank se tiġi tterminata.  

ONOR. JOHN DALLI: Il-policy tad-direttur ħaddiem fil-Mid-Med Bank bdiet ftit ilu u ma kinitx prattika li kienet esegwita fis-snin ta' qabel.

ONOR. ALFRED SANT: Jiġifieri l-Gvern ma jaqbilx ma' din il-policy?

ONOR. JOHN DALLI: Fl-opinjoni tiegħi l-policy ta’ direttur ħaddiem ma tapplikax, issa aktar u aktar fi kwestjoni t'azjenda privata.  

ONOR. ALFRED SANT: Imma bir-rispett kollu, safejn naf jien jekk niftakar tajjeb kien il-Gvern Nazzjonalista li daħħal il-prinċipji ta' direttur ħaddiem meta pprivatizza l-Bank of Valletta.  Iva jew le? U aħna konna qbilna ma’ dan il-prinċipju.

ONOR. JOHN DALLI: Le, il-prinċipju ta’ direttur ħaddiem fil-Bank of Valletta kien qabel ma l-Gvern Nazzjonalista ipprivatizza lill-Bank of Valletta.  

ONOR. ALFRED SANT:  Tajjeb, imma meta ġie pprivatizzat il-Bank of Valletta ġie sostnut u kkonfermat.  

ONOR. JOHN DALLI: Pero` l-Gvern kien għad baqgħalu 20% ta' l-ishma, u d-direttur ħaddiem huwa wieħed mid-diretturi allokati mill-gvern. Issa billi l-Gvern mhux se jibqgħalu ishma mhux se jkollu diretturi x'jalloka.  

ONOR. ALFRED SANT: Jiġifieri jien qed nifhem tajjeb li l-Gvern m'għamel l-ebda sforz biex il-pożizzjoni ta’ direttur ħaddiem fis-sistema tal-Mid-Med Bank tiġi sostnuta?

ONOR. JOHN DALLI: Il-Gvern ma jaqbilx li kumpaniji privati għandhom jiġu sforzati biex ikollhom direttur ħaddiem.  

ONOR. ALFRED SANT: Il-kwestjoni mhijiex il-kumpaniji privati. Bir-rispett kollu; aħna m'aħniex qed ngħidu li l-Gvern għandu jgħid lil Simonds Farsons Cisk plc biex jagħmel direttur ħaddiem, imma qed ngħidu għal kumpanija li qed tiġi pprivatizzata, jiġifieri għal kumpanija li kienet fil-public domain u issa sejra fil-private domain.  Hemm differenza bejn il-Mid-Med Bank, li se jiġi pprivatizzat, minn Simonds Farsons Cisk plc, li dejjem kien privat. Ħalli nifhmu tajjeb x'inhu jintqal. Jiġifieri l-Gvern ma jaqbilx li f’dan il-każ il-kumpaniji privatizzati kollha jżommu s-sistema ta' direttur ħaddiem.

ONOR. JOHN DALLI: Il-Gvern ma jaqbilx li jisforza kumpaniji privati li jkollhom direttur ħaddiem. Ikunux privati mill-oriġini tagħhom jew ikunux privati wara l-privatizzazzjoni ma jbiddilx il-fatt li dawn ikunu privati, u l-Gvern ma jaqbilx li għandu jisforza lil xi kumpanija privata biex ikollha direttur ħaddiem għax nerġa' ngħid li l-ewwel nett id-direttur ħaddiem ma joħroġ xejn mil-liġijiet tagħna u t-tieni nett għax id-direttur ħaddiem kien allokazzjoni ta' post ta' direttur illi kien imiss lill-gvern, u naturalment f'kumpanija privata m'hemmx postijiet li l-Gvern għandu x'ipoġġi fuq il-board of directors. Jien ma naħsibx li din hija kwestjoni li ġġiegħel lill-kumpanniji privati b'xi mod jallokaw il-metodu ta' kif għandhom jeleġġu lid-diretturi tagħhom.  

ONOR. ALFRED SANT: M'hemmx għalfejn ngħidu li l-Gvern huwa konxju mid-dimensjoni soċjali ta' dak li qed jintqal, hux veru? 

ONOR. JOHN DALLI: Naturalment huwa konxju mid-dimensjoni soċjali f'dan li qed ngħidu.

ONOR. ALFRED SANT: U ma jħossx li hija kontradizzjoni mal-politika li ġiet żviluppata meta daħħal 20 sena favur il-parteċipazzjoni tal-ħaddiema f'dak li għandu x'jaqsam mat-tmexxija tal-azjenda tagħhom?

ONOR. JOHN DALLI: Jekk tistaqsi lili personali nemmen li l-parteċipazzjoni tal-ħaddiema tista' tiġi manifestata b'modi differenti u aktar effettivi.  

ONOR. ALFRED SANT: Imma allura f'dan il-każ huwa minnu li sal-mument li jiġi ffirmat dan il-ftehim il-ħaddiema tal-Mid-Med Bank kellhom il-possibbilità li jkollhom direttur ħaddiem u li dan id-direttur ħaddiem se jintilef, jiġifieri hemmhekk hemm telf soċjali evidenti u ċar.

ONOR. JOHN DALLI: Jien ma naqbilx mal-Kap tal-Oppożizzjoni għax dan ma narahx bħala telf soċjali.  

ONOR. ALFRED SANT: Jiġifieri l-Ministru qed jgħid li m'hemm l-ebda valur soċjali f'li l-ħaddiema jkollhom direttur ħaddiem.

ONOR. JOHN DALLI: Jien qiegħed ngħid li jekk b’xi mod aħna ndaħħlu l-konċett li kumpanija privata tiġi sforzata biex toqgħod teleġġi d-diretturi ħaddiem, l-effetti soċjali negattivi li jkun hawn minn nuqqas ta' investiment fil-pajjiż ikunu ħafna agħar minn dawn l-effetti li qed jara l-Kap tal-Oppożizzjoni.  

ONOR. ALFRED SANT: Wieħed irid japprezza l-punt li effettivament f'kull kumpanija mhux biss shareholders hemm imma hemm stakeholders differenti, fosthom il-konsumaturi, il-ħaddiema u l-impjegati, imma dwar dawn aħna m’aħniex qed nitkellmu. Kull stakeholder għandu obbligi u drittijiet jew commitments vis-à-vis dik il-korporazzjoni. Issa bħala stakeholder il-ħaddiema up to now, fil-kontest tal-kuntratt soċjali li jeżisti fil-Mid-Med Bank, kellhom id-dritt ta' direttur ħaddiem, u allura mal-iffirmar ta' dan il-kuntratt dan id-dritt soċjali se jkun qed jintilef. Jien li nixtieq nistaqsi huwa dan: Jekk se jkun qed jintilef hemm xi kumpens għal dan it-telf?

ONOR. JOHN DALLI: Jien ma nafx minn fejn joħroġ dan id-dritt, però l-Gvern għamel konċessjoni li wieħed mid-diretturi li suppost jappunta hu jiġi elett mill-ħaddiema. Però dik hija prassi u mhux dritt għax nerġa’ ngħid li d-dritt ma joħroġx mil-liġi. Anzi hawn jien se ngħid aktar minn hekk - għalkemm m'iniex avukat, u allura nitlob lill-avukati sħabi biex jekk niżbalja, jikkoreġuni - u se ngħid li d-diċitura ta’ “direttur ħaddiem” hija anomalija kbira għax again, fir-realtà direttur taħt il-liġi tal-kumpanniji huwa responsabbli lejn ix-shareholder biss u m'għandu jkollu l-ebda responsabbilità lejn ebda grupp ieħor barra mix-shareholder. Ir-responsabbilita' li biha l-liġi torbot lid-direttur hija lejn ix-shareholder, jiġifieri anke hawnhekk wieħed jista' jikkonstata anomalija fil-konċett kollu ta’ direttur ħaddiem, u dawn irridu nagħrfuhom. Għalhekk jien aktar u aktar ngħid li ma jistax ikun li fil-kumpaniji privati l-Gvern jimponi din il-proċedura ta' direttur ħaddiem.  

ONOR. ALFRED SANT: L-anomaliji li qed isemmi l-Ministru ġejjin mill-fatt li l-liġijiet għadhom ma ġewx addattati għar-realtà soċjali li qed tinbidel u li se tibqa' tinbidel. Dawn il-bidliet ġejjin mill-fatt li aktar ma jgħaddi ż-żmien il-prattika politika, ekonomika u soċjali aktar qed tirrikonoxxi l-konċett ta' stakeholder fil-kumpanija; mhux biss ix-shareholder imma wkoll il-konsumatur u fuq kollox il-ħaddiem. L-evoluzzjoni li qed tiġri f'dan il-kontest kienet ċara u safejn naf jien sa ftit taż-żmien ilu kienet appoġġjata miż-żewġ partiti. Jien niftakar seminars li attendejt flimkien ma' Ministri tal-Gvern preżenti fuq il-parteċipazzjoni tal-ħaddiema fejn intqal bl-aktar mod ċar illi l-pass li jmiss mhuwiex li jkun hemm work committee imma li l-ħaddiema jkollhom direttur tagħhom fuq il-kumpanija, u kien hemm rikonoxximent li eventwalment il-liġijiet iridu jaddattaw ruħhom għar-realtà soċjali li qed tinbidel, kif kien hemm rikonoxximent ukoll illi jkun hemm problema f'dak li għandu x'jaqsam ma' kumpaniji privati. Ara f'dawk il-kumpaniji fejn il-Gvern għandu x-shareholding tiegħu u allura a fortiori f'kumpaniji li se jiġi pprivatizzati wkoll f'dan is-sens, iva, għandha tinżamm niċċa biex il-ħaddiema jkollhom id-direttur ħaddiem tagħhom. Wara kollox din kienet xi ħaġa li żviluppat matul dawn l-aħħar 15-il sena, u l-ebda partit m'għandu l-monopolju fuqha. Issa jien qed nifhem li l-politika nbidlet kompletament f'dan il-qasam min-naħa tal-Gvern u min-naħa tal-Partit fil-Gvern preżenti u qiegħed jintqal li fil-kas ta’ kumpaniji privati - din dejjem kienet xi ħaġa li qatt ma tkellimna dwarha, u bir-raġun - u issa anke fil-kas ta’ kumpaniji tal-gvern li se jsiru privati, id-dritt jew il-prattika jew inkella l-evoluzzjoni kulturali u soċjali - din hija frażi famuża wkoll! - li kienet miexja fid-direzzjoni li tagħti lill-ħaddiema ċ-ċans li jkollhom direttur, dik issa mhux se tiġi salvagwardjata aktar assolutament! Allura jien qed nifhem tajjeb li din se tkun prattika wkoll li tapplika fil-każ li l-Gvern jikkonsidra privatizzazzjonijiet oħra?

ONOR. JOHN DALLI: Li qed ngħidu hu li sakemm il-Gvern m'għandux id-dritt li jeleġġi diretturi, ma jistax iġiegħel lil shareholders privati jeleġġu direttur ħaddiem.  

ONOR. ALFRED SANT: Bir-rispett kollu, anke hawnhekk, jista' jkun hemm forma ta' qbil ma' shareholders privati li fil-kontest ta' kumpanija partikolari l-istatut tagħhom jippermetti l-istess mod kif se tkun imbiddla fl-istatut tal-Mid-Med Bank li ħadd ma jista' jkollu aktar minn 3%. Issa dak l-istatut se jinbidel u se jgħid li kumpanija jista' jkollha 100% tax-shares tal-Mid-Med Bank. (Interruzzjonijiet) Jista' jkun hem;mela ma jistax ikun hemm! Jista’ jkun li fl-istatut ta’ kumpanija jkun hemm proviżjoni li tgħid: "F'din il-kumpanija il-bord ikun kompost minn mhux anqas minn “x” u li wieħed minnhom ikun elett, b’ballot sigriet mill-impjegati kollha. Jeżistu kumpaniji privati li għandhom din il-proviżjoni, jiġifieri m'hemm xejn li jmur b'xi mod jew ieħor kontra l-interessi tal-konċett privat jew tal-fatt li l-kumpanija tkun komposta, per eżempju, minn mhux anqas minn "X" u li wieħed minnhom ikun elett b'ballot sigriet mill-impjegati kollha. Jeżistu kumpaniji privati li għandhom din il-proviżjoni, jiġifieri m'hemm xejn li jmur b'xi mod jew ieħor kontra l-interessi tal-konċett privat jew tal-fatt li l-kumpannija tkun ħadet xi ħaġa mill-privat.

Imbagħad hemm modi oħra kif jiġu constrained id-drittijiet ta' kumpaniji. Pereżempju, fl-Ingilterra stess taħt Mrs. Thatcher - mhux f'dan il-kontest imma f'kontest ieħor - il-kumpanija kienet ġiet privatizzata mija fil-mija, imma l-Gvern kien iżomm dak li kien magħruf bħala l-“golden share” li bih ikun jista', permezz ta' ċerti punti ta' policy, ikollu l-veto fuqhom, allavolja lanqas biss ikollu shareholding fil-kumpanija. L-HSBC għadha kemm innegozjat bl-istess mod anke mal-bank Korean fejn waħda mill-kondizzjonijiet li daħħlet l-HSBC hija li għalkemm għandha 30% tal-voting rights, ma teżerċitahomx ħlief f'każi fejn iqumu kwestjonijiet li huma ta' interess ekonomiku għall-Korea kollha fejn imbagħad hemmhekk mhux 30% teżerċita imma teżerċita veto rights. Il-punt li f'kontest ta' kumpanija mija fil-mija privatizzata ma jistax ikun hem kondizzjonijiet speċifiċi li bihom il-ħaddiema jkollhom direttur huma kompletament mhux rilevanti għax f’dik iċ-ċirkostanza hemm kif tista' tinbidel u kif tista' tiġi nnegozjata dik ir-realtà. Aħjar ngħidu li ma ridniex inqajmu dan il-punt, li ma ridniex nisħqu għalih u li f'dan il-qasam inbidlet il-policy, imma li tgħid li m'hemmx possibbilità li jkun hemm qbil mal-HSBC jew ma’ min ikun se jixtri kumpanija li jkun hemm proviżjoni partikolari fuq dan il-qasam, mhijiex konformi ma' dak illi jista' jiġri.  

ONOR. JOHN DALLI: Sur President, qabel ma nagħlaq nixtieq nagħmel l-aħħar kummenti fuq dan is-suġġett. Nifhem u nemmen li rridu noqogħdu attenti li ma ndaħħlux konċetti li jistgħu jkunu perikolużi għall-investiment f'pajjiżna. Nerġa’ ngħid li huwa diffiċli biex tattira investiment f'pajjiżna, u allura jekk se nibdew nagħmlu dawn it-tip ta' constraints fuq l-investiment privat f'pajjiżna, se nidħlu f’ċerti problemi u hemmhekk is-social implications se jkunu negattivi u kbar.

ONOR. ALFRED SANT: Sur President, jien naħseb li l-problema ġejja mill-istrateġija magħżula fil-każ tal-privatizzazzjoni tal-Mid-Med Bank għax effettivament mhux privatizzazzjoni tal-Mid-Med Bank għandna imma għandna bejgħ tal-Mid-Med Bank lil kumpannija waħda, u effettivament dik mhijiex privatizzazzjoni naturali imma tkun qiegħed sempliċement qed tbigħ l-ass. Huwa għalhekk li mbagħad iqumu l-implikazzjonijiet ta' investiment u mhux investiment. Effettivament f'investimenti ġodda privati , ħadd m'hu qed jitlob li jkun hemm direttur ħaddiem elett fihom, imma dan mhuwiex investiment. L-HSBC kellu ċans jagħmilha din il-ħaġa, u m'għamilhiex. Li kieku ried, kellu l-Midland Bank u seta' jiżviluppa lilu, imma m'għamilx hekk u minflok xtara xi ħaġa li diġà kienet eżistenti. Għalhekk l-HSBC għandu jaċċetta li fil-pajjiż hemm ċerti strutturi li jrid jeħodhom on board, kif wara kollox del resto għamel fil-Korea. Fil-fatt lill-Korea f’ċerti każi jgħidu li hija kważi basket case, imma l-veto rights li nsista fuqhom il-Gvern tal-Korea fuq ċerti punti ekonomiċi - li jien insibha diffiċli nimmaġina korporazzjoni taċċettahom - l-HSBC aċċettawhom. Jagħmlu l-kondizzjonijiet drakonjani f'ċerti oqsma fuq il-gvern Korean, imma mbagħad fuq dan il-punt illi l-Gvern tal-Korea jżomm veto right fuq ċerti punti li jmissu l-interess ekonomiku tal-pajjiż, hemmhekk żgur ċedew iċ-ċans tagħhom li juru li qed jiżviluppaw bħala enti ekonomika ħielsa.  

ONOR. GEORGE HYZLER: Ma naħsibx li għandna naspiraw li aħna wkoll inkunu basket cases, kif qed isejħilhom il-Kap tal-Oppożizzjoni. 

ONOR. ALFRED SANT: Bir-rispett kollu, imma anke jekk m'aħniex qed naspiraw hekk, il-fatt hu li qed nittrattaw lilna nfusna b'dak il-mod għax ċerti kondizzjonijiet li rajna hawnhekk huma biss one-way.  

ONOR. GEORGE HYZLER: Però l-Midland Bank diġà operaw f'Malta, jiġifieri jafu r-realtajiet soċjali ta' Malta, u issa l-bank se jkun ikkontrollat minnhom. Jafu wkoll is-sitwazzjoni ta’ kif kien jiġi elett il-bord tad-diretturi qabel, u m'hemm xejn x’iżommhom milli jinnominaw jew jagħmlu spazju għal direttur ħaddiem jekk iridu, però dik hija biċċa tagħhom u aħna m’aħniex se nindaħlu fiha.

ONOR. ALFRED SANT: Bir-rispett kollu, l-HSBC m'huma se jagħmlu xejn minn dan kollu għax għandhom l-istqarrija tal-Ministru tal-Finanzi ta' Malta li qed jgħid illi din hija azjenda privata u ma jistenniex li ħaddiema jkollhom direttur fuq bord ta' azjenda privata. Għalhekk tal-HSBC iridu jkunu mġienen biex jikkonsidraw din il-ħaġa.
Nixtieq nagħmel punt ieħor fuq l-istess suġġett. Id-direttur ħaddiem se jitlef il-funzjoni tiegħu mill-ġurnata li fiha jiġi ffirmat dan il-ftehim, jiġifieri minn meta jiskadi l-collective agreement. Hux qed nifhem tajjeb jien?

ONOR. JOHN DALLI: Id-direttur ħaddiem huwa appointee tal-gvern, u meta l-gvern ma jibqax shareholder, bħala proċedura l-appointees tal-gvern jirriżenjaw.  

ONOR. ALFRED SANT: Allura effettivament kif qed ngħidu, meta jiġi ffirmat dan il-ftehim id-direttur ħaddiem, flimkien mad-diretturi l-oħra appuntati mill-gvern, se jispiċċa milli jkun direttur tal-Mid-Med Bank. Dik hija l-pożizzjoni.

Issa, Sur President, jekk ma jimpurtax nixtieq inqajjem punt ieħor li joħroġ minn dan il-memorandum of understanding. Kien hemm prattika - aħjar nitkellmu b'dan il-mod issa għax inkella forsi nkunu qegħdin naqbżu jew nidħlu fi ftehim jew f'konċetti li konna ħsibna li kien hemm qbil u consensus fuqhom fil-pajjiż fil-qasam tal-ġustizzja soċjali u fil-qasam tal-politika soċjali, imam dan jidher li mhuwiex il-każ - li meta nersqu lejn privatizzazzjoni ta' enti tal-gvern, speċjalment ta' dan il-kobor, il-ħaddiema jkollhom tieqa li biha jkun jista’ jkollhom 3% tax-shareholding ta' dik il-kumpanija. Hemm xi proviżjoni f'dan l-understanding jew fil-konvenju li tirregola din il-ħaġa?

ONOR. JOHN DALLI: Fil-konvenju m'hemmx għaliex dik hija kwestjoni bejn ix-shareholder u l-ħaddiema, kif kien qabel. Huwa l-Gvern li jagħmel tajjeb għal dawn il-fondazzjonijiet li jiġu set up, u fil-fatt, kif jaf l-Onor. Sant, anke meta nħolqot tal-Maltacom, kien il-Ministru tal-Finanzi li ffirma t-twaqqif ta' din il-fondazzjoni u mhux ix-shareholders li xtraw ix-shares. Issa l-istess se jiġri f'dan il-każ; se jkun hemm 3% tal-proceeds minn dan il-bejgħ, u dan se jkun iffinanzjat lill-fondazzjoni fuq l-istess termini kif kien iffinanzjat mal-Bank of Valletta. Din kienet bdiet minn meta konna pprivatizzajna lill-Bank of Valletta, imbagħad kienet ġiet ikkopjata fil-privatizzazzjoni tal-Maltacom u issa se ssir l-istess ħaġa f’dak li għandu x’jaqsam mal-privatizzazzjoni tal-Mid-Med Bank. Id-differenza tkun illi mhux neċessarjament ikunu shares tal-Mid-Med Bank imma jistgħu jkunu shares tal-HSBC infushom. Hemm dikjarazzjoni minni, f'isem il-gvern lill-ħaddiema, li din il-fondazzjoni se ssir.  

  ONOR. ALFRED SANT:  Jiġifieri qed nifhem sew li l-gvern se jieħu 3% mid-dħul tax-shares tal-Mid-Med Bank?

ONOR. JOHN DALLI:  Naħseb li l-Onor. Sant jaf kif ħadmet tal-Maltacom, u din se taħdem preċiżament bl-istess mod.

ONOR. ALFRED SANT: Fil-każ tal-Maltacom ma kienx hemm it-Lm12-il miljun.  

ONOR. JOHN DALLI: Se jkun hemm 3% mid-dħul li hemm, li se jingħata bħala soft loan. Il-fondazzjoni hekk taħdem.

ONOR. ALFRED SANT: Iva, kollox sew, imma 3% ta' xiex; tal-Lm71 miljun jew tat-Lm83 miljun?

ONOR. JOHN DALLI: Nistgħu ngħidu tat-Lm83 miljun għax dawk huma l-proceeds tal-Gvern, sakemm ma noqogħdux niġu ngħidu li dawk mhumiex ix-shares u ... 

ONOR. ALFRED SANT: Iddaħħakni int! Jien qed inkun ċar.

ONOR. JOHN DALLI: Dawn huma affarijiet li jiġu stanzjati b'soft loan lill-fondazzjoni biex tixtri shares. 

ONOR. ALFRED SANT: U shares mhux neċessarjament tal-Mid-Med Bank qed ngħidu, imma shares tal-HSBC. Għalhekk il-punt huwa: Dan huwa maħdum mal-HSBC jew hija sempliċement deċiżjoni tal-Gvern?

ONOR. JOHN DALLI: Le, dan irid jiġi maħdum mal-impjegati. Din il-materja hija kwestjoni bejn il-Gvern u l-impjegati u mhux tal-HSBC.  

ONOR. ALFRED SANT: X'se tkun tista' tixtri din il-fondazzjoni, naħseb bi qbil ma' l-HSBC? Għax hemm żewġ options; jew tixtri shares tal-Mid-Med Bank jew inkella tixtri shares tal-HSBC. Issa jekk l-HSBC trid illi jkun hawn xi ħadd hawn Malta li jista' jinvesti fil-Mid-Med Bank mod ... L-impressjoni li għandna aħna hi li l-HSBC tippreferi li jkollha kontroll assolut fuq il-Mid-Med Bank, in which case din il-fondazzjoni, bis-soft loans tagħha, tkun tista', pereżempju, tixtri shares tal-HSBC f'Londra, li assolutament mhumiex l-istess ħaġa bħal meta jkollok shares fil-Mid-Med Bank.  

ONOR. JOHN DALLI: Aħjar.  

ONOR. ALFRED SANT: Jiddependi minn kif tħares lejha. Is-sena li għaddiet ix-shares tal-HSBC is-sena naqsu fil-valur għax tilfu Lm1.6 billion.  

ONOR. JOHN DALLI: U din is-sena żdiedu.

ONOR. ALFRED SANT: U għadhom qed jiżdiedu.  

ONOR. JOHN DALLI: Żdiedu aktar milli kienu s-sena l-oħra.

ONOR. ALFRED SANT: U qed jibżgħu minn x'jista' jiġri fil-Latin America ...

ONOR. JOHN DALLI: Issa jixtru l-Mid-Med Bank u jirdoppjawhom!

THE CHAIRMAN: Aktar kummenti? Jidher li m'hawnx kummenti.  

ONOR. ALFRED SANT: Għad baqagħlna din l-ittra.

THE CHAIRMAN: Baqa' l-ittra oħra tal-Midland Bank. Il-Kap tal-Oppożizzjoni.

ONOR. ALFRED SANT: Riferibbli għall-ittra li għandna dated 14th April, 1999, x'qed jintqal eżattament fit-tieni paragrafu ta' din l-ittra?  

ONOR. JOHN DALLI: Qed jintqal li jekk ikun hawn il-problema li semmejna; li mid-due diligence dawn jgħidu li jrid jonqos il-prezz, qegħdin jgħidu li għandhom l-option illi jagħmlu proposals biex it-tnaqqis fil-prezz ma jkunx biss mix-share price imma jista' jkun ukoll minn din is-somma ta' Lm12-il miljun.  

ONOR. ALFRED SANT: Jimporta terġa' tirripeti l-ispjegazzjoni tiegħek?

ONOR. JOHN DALLI: Niftakru li ddiskutejna l-konċett illi wara d-due diligence jistgħu jgħidu li hemm il-problema fil-prezzijiet. Hawnhekk qed jgħidu li għandhom il-possibbilità li jagħmlu proposals u li t-tnaqqis li jipproponu jkun - u jiena għidt li aħna għandna kull dritt li ngħidulhom “le”, whatever the circumstances - mhux biss mill-prezz ta' Lm2.90c imma jistgħu jipproponu tnaqqis mis-somma ta' Lm12-il miljun. Pereżempju, jistgħu jgħidu biex minflok innaqqsu Lm2.90c għal Lm2, innaqqsu Lm2.90c għal Lm2.50c u nnaqqsu Lm12-il miljun għal Lm5 miljun. Għalhekk huma għandhom id-dritt li jagħmlu dak it-tip ta' proposal jekk iridu filwaqt li aħna dejjem nibqgħu bl-istess dritt li ngħidulhom "le" għal kollox.

ONOR. ALFRED SANT: Jekk fhimt tajjeb, id-due diligence huwa relatat max-share price u s-somma ta' Lm12-il miljun hija relatata mal-warranties, jiġifieri l-warranties qegħdin hemm u l-prezz tagħhom ġie stabbilit. Imma issa kif f'daqqa waħda qed inħalltu d-due diligence mal-warranties?  

ONOR. JOHN DALLI: Dawn qed jgħidu li jekk isibu ...

ONOR. ALFRED SANT: Jekk qed nifhmek tajjeb, il-further payment huwa riferibbli għas-somma ta' Lm12-il miljun.

ONOR. JOHN DALLI:  Iva, imma fir-realtà s-somma ta' Lm12-il miljun hija relatata mat-total structure tal-prezz, jiġifieri kif għedt fil-bidu, this is a package. Dawn kulma qed jgħidu hu li jekk aħna ngħidu li hemm problema u nkunu rridu nnaqqsu l-valur, huma min-naħa tagħhom qed jieħdu l-flessibbilità li jitolbu li dan it-tibdil ma jkunx biss fuq ix-share price imma wkoll fuq is-somma ta' Lm12-il miljun li qed ngħidu li tkun bħala premium. 

ONOR. ALFRED SANT: Dejjem on the down side.  

ONOR. JOHN DALLI: Dejjem fuq l-istess konċetti li tkellimna fit-2(C).

THE CHAIRMAN: Ma jidhirx li hawn aktar kummenti fuq dawn id-dokumenti, u għalhekk il-ħin li baqa' huwa biex isiru xi mistoqsijiet lill-individwi li ġew mgħajta, li huma l-Gvernatur tal-Bank Ċentrali, iċ-Chairman ta' l-MFSC (Malta Financial Services Centre) u ċ-Chairman tal-Malta Stock Exchange.

Il-Kap tal-Oppożizzjoni.

ONOR. ALFRED SANT:  Nixtieq nistaqsi lill-Gvernatur tal-Bank Ċentrali meta l-bank sar jaf bil-ftehim propost mal-HSBC.

IS-SUR EMANUEL ELLUL (Gvernatur tal-Bank Ċentrali): Lili, bħala Gvernatur tal-Bank Ċentrali, kien bagħat għalija l-Ministru tal-Finanzi xi ġimgħa qabel ma tħabbar li kien se jiġi pprivatizzat il-bank u nformani fuq bażi konfidenzjali li kienu waslu fi ftehim biex jittrasferixxu l-Mid-Med Bank lill-HSBC.  

ONOR. ALFRED SANT: Qed nifhem tajjeb li ġimgħa qabel ma sar il-konvenju, inti kont ġejt informat verbalment u personalment mill-Ministru tal-Finanzi?

IS-SUR EMANUEL ELLUL: Xi ftit aktar minn ġimgħa qabel ma sar il-konvenju. Ma niftakarx eżatt, imma xi ħaġa hekk.

ONOR. ALFRED SANT: Meta kien l-ewwel darba li l-Bank Ċentrali ra l-konvenju?

IS-SUR EMANUEL ELLUL: Meta x-share purchase agreement tpoġġa fuq il-Mejda tal-Kamra tar-Rappreżentanti.

ONOR. ALFRED SANT: Jiġifieri qabel ma l-konvenju tpoġġa fuq il-Mejda tal-Kamra tar-Rappreżentanti, il-Bank Ċentrali ma kellux sight tal-konvenju? Jiġifieri fil-każ ta' bidliet li jiġru fl-ownership ta' banek jew fil-profile ta' bank in terms ta' private state, x'inhi l-esperjenza li għandu s-Central Bank up to now? Fi kliem ieħor, liema kienu l-każi, fejn ġraw dawn il-każi u x'kienet il-prattika meta ġara hekk? Qed niftakar, pereżempju, fil-Lombard Bank u fil-BOV, fejn kien hemm bidla sostanzjali fin-natura tax-shareholding. Il-mistoqsija tiegħi hi: F'każi bħal dawn, fil-prattika u fl-esperjenza tal-bank, il-bank meta sar jaf b'dak li jinsab għaddej?

IS-SUR EMANUEL ELLUL: Nista' nitkellem fil-każ tal-Lombard Bank meta s-CCF xtraw ix-shareholding tal-foreign shareholder li kien hem u li, jekk m’iniex sejjer żball, kellu 21%. Konna ġejna approached mill-bank li kien se jixtri. Kien ġie biex jagħmel konoxxenza magħna, però dak ma kienx deal mal-gvern imma ma' individwu privat.

ONOR. ALFRED SANT:  Jiġifieri inti qed tgħid illi hemmhekk sirtu tafu; wara li l-bdil kien sar?

IS-SUR EMANUEL ELLUL: Le, qabel.  Dawk ġew ħafna qabel.  Naħseb kienu ġew xi sena qabel ma sar id-deal biex jgħidulna x'inhuma l-ħsibijiet tagħhom. Imbagħad aħna għamilna r-riċerki tagħna fuq il-kumpanija biex naraw li huma aċċettabbli għalina. Fil-fatt kienu ġew ikellmuna xi tliet darbiet sakemm finalment għamlu d-deal ma' Mr Tan. Issa meta qed ngħid li għamlu d-deal, tajjeb insemmi li meta waslu biex jiftehmu fuq il-prezz, li kienet xi ħaġa ta' bejniethom, aħna rċevejna ittri kemm mingħand is-CCF - fejn qalulna li riedu jixtru x-shares, u talbu l-permess tagħna kif titlob il-liġi - kif ukoll mingħand Mr Tan, li ried ibigħ ix-shares. Mr Tan qalilna li jixtieq ibigħ ix-shares u qalilna wkoll lil min irid ibigħhom. Ovvjament aħna ħriġna ittri li ma kellniex oġġezzjoni għal dak id-deal, u mbagħad sar id-deal.

Jekk nista' nirrelata l-istess ħaġa ma’ ta’ llum, aħna f'dan il-każ għandna ittra mill-Ministeru tal-Finanzi fejn qed jinformana u jitlobna li jixtieq jittrasferixxi x-shares lill-HSBC. Għandna wkoll talba mingħand l-HSBC li qed jinformawna li għandhom l-intenzjoni li jixtru, u ovvjament iridu l-kunsens tagħna.

ONOR. ALFRED SANT:  X'inhuma d-dati ta' dawn it-talbiet, jekk jogħġbok?

IS-SUR EMANUEL ELLUL: L-ittra mill-Ministeru tal-Finanzi hija datata l-15 t'April, 1999 u l-ittra mingħand il-Midland Bank hija wkoll datata l-15 t'April, 1999.

ONOR. ALFRED SANT: Jiġifieri t-talba saret qabel ma kellkom f'idejkom jew qabel ma kellkom sight tal-konvenju?  Qed nifhem tajjeb?

IS-SUR EMANUEL ELLUL: Iva.

ONOR. ALFRED SANT: Għax il-konvenju ġie in public knowledge meta tpoġġa fuq il-Mejda tal-Kamra. Jekk qed niftakar tajjeb, dan kien fl-24 t’April, u fil-15 t'April diġà kellhom it-talba mill-Ministeru tal-Finanzi u mill-Midland Bank.

IS-SUR EMANUEL ELLUL: Iva.

ONOR. ALFRED SANT: Issa, jekk jogħġbok, tista' tispjega x'inhi l-funzjoni regolatorja tal-Bank Ċentrali fir-rigward ta' meta jinbidel shareholding bħal dan fil-banek lokali?

IS-SUR EMANUEL ELLUL: Il-funzjoni regolatorja tagħna hija li l-ewwel u qabel kollox naraw li min se jixtri x-shares huwa bniedem jew organizzazzjoni rispettabbli, jiġifieri li m'hemmx kwestjonijiet pendenti ta' xi frodi jew ta' xi ħaġa hekk. Il-frażi preċiża hija "fit and proper". Ovvjament fil-każ tal-Midland Bank - u din nużawha meta jkollok bank li huwa liċenzjat u regolat minn ġurisdizzjoni li hija ta' reputazzjoni - dik hija l-ewwel ħaġa li naraw, però meta niġu biex noħorġu l-liċenzja, meta niġu biex noħorġu n-"no objection", aħna rridu naraw x'inhuma l-intenzjonijiet tal-bank jew tal-individwu partikolari, kif beħsiebu jaħdem, x'inhuma l-attivitajiet li jkun se jagħmel, eċċ., eċċ. Issa dan huwa xogħol li rridu nagħmluh mal-HSBC ukoll għax aħna rridu nkunu nafu x'qed jipproponu u kif se jkun l-operat tagħhom. Dik hija l-funzjoni tagħna; li naraw li dak li qed jipproponu li jagħmlu huma l-affarijiet li aħna nippermettu, jiġifieri aħna rridu nagħtu permess għall-funzjonijiet li jsiru. Jekk jipproponu li jagħmlu funzjonijiet li aħna, għal xi raġuni jew oħra, ma nippermettux, ovvjament jew iridu jaċċettaw li ma jagħmlux dawk il-funzjonijiet jew jekk ma jkollniex dik l-aċċettazzjoni, aħna ovvjament nistgħu nirrifjutaw li nagħtu l-kunsens tagħna li huma jkunu jistgħu jixtru.

Barra minn hekk f’dan il-każ meta se nkunu qed nitkellmu mar-rappreżentanti tal-HSBC irridu naraw min huma, min se jkunu d-diretturi u min se jkun it-top management. Irridu naraw ukoll li t-top management u l-board of directors ikunu kollha nies li huma fit and proper. Bażikament hemmhekk nidħlu aħna; li naraw li dawn huma nies fit and proper.

ONOR. ALFRED SANT: Jiġifieri l-kriterji tagħkom huma biss illi t-tmexxija tal-bank tkun waħda fit and proper? Pereżempju, kriterji ta' x'se jiġri mix-shareholders iż-żgħar fil-bank, kriterji ta' x'se jiġri mix-shareholders il-kbar fil-bank, kriterji ta' kif se tiġi affettwata l-istabbilità bankarja u kriterji ta' kif se tiġi affettwata l-kompetittivitaà bankarja fil-pajjiż huma parti mill-kriterji tagħkom jew mhumiex?

IS-SUR EMANUEL ELLUL: Ovvjament il-mod kif se tiġi affettwata s-sistema finanzjarja hija waħda mill-affarijiet li rridu naraw u nieħdu inkonsiderazzjoni. Huwa għalhekk li aħna ninsistu li rridu naraw kif beħsiebhom jaħdmu, x'beħsiebhom jagħmlu u xi prodotti beħsiebhom joffru; biex inkunu ċerti li dak li jkunu qed jagħmlu jkun kompatibbli ma' dak li hu permess u ma' dak li aħna nħossu li hu tajjeb fiċ-ċirkostanzi li jkollna dakinhar. Però ma nafx jekk huwiex il-kompitu tagħna - u hawn jien subject to correction - li naraw l-interess tax-shareholders.

ONOR. ALFRED SANT: F'dak li għandu x'jaqsam ...

IS-SUR EMANUEL ELLUL: ... l-istruttura ta' kif se jkun ix-shareholding tagħhom, jiġifieri biex inżommuhom f'ċerta responsabbilità għax din qiegħda fil-liġi.  Ħalli nagħmluha ċara. Jekk, per eżempju, xi ħadd se jkollu 5% shareholding għandu responsabbilità mod filwaqt li jekk xi ħadd se jkollu 10% shareholding għandu responsabbiltà akbar, u aħna min-naħa tagħna niġbdulu l-attenzjoni għal dik ir-responsabbilità. Jekk imbagħad dan se jkun assolutament qed jikkontrolla l-bank hu, għandu responsabbilitajiet oħra, u aħna nuruh x'inhuma dawk ir-responsabbilitajiet, inżommu lilu responsabbli ta' kif jiġi mmexxi dak il-bank u anke kif se jaġixxi. Dawk huma l-affarijiet li naraw aħna, però ma nistgħux nindaħlu biex niddefendu lix-shareholder.

  ONOR. ALFRED SANT: Evidentement meta intom kellkom l-ittra tal-15 ta' April min-naħa tal-Ministeru tal-Finanzi u min-naħa tal-HSBC at that point ma kontu għamiltu xejn ħlief innotajtu t-talba għax kontu qed tistennew li jkollkom aktar informazzjoni. Qed nifhem tajjeb?

IS-SUR EMANUEL ELLUL: Ħalli nagħmlu hekk; ma nistax ngħid li m'għamilna xejn.  Konna għadna ma ħriġniex il-permessi u konna għadna ma ħriġniex l-ittri tan-"no objection" lanqas, però għamilna affarijiet. Pereżempju, għamilna xi kuntatti fejn konna qegħdin niddiskutu saħansitra mar-regolatur tal-HSBC tal-Ingilterra. Fil-fatt diġà qed nagħmlu ħafna affarijiet li nħossu li rridu nagħmlu biex inkunu ċerti meta nkunu qegħdin nitkellmu mal-HSBC fuq ċerti affarijiet, però għadna ma ħriġniex permessi.

ONOR. ALFRED SANT: Jiġifieri qed nifhem tajjeb li x-xogħol li sar s'issa sar in terms ta' background information mar-regolatur barrani u li l-proċess ta' l-iscreening ta' dan ix-share deal għadu ma bediex bil-proċeduri tagħkom?

IS-SUR EMANUEL ELLUL: The next step għalina hija li niltaqgħu mar-rappreżentanti tal-HSBC biex jispjegawlna preċiżament x'inhuma l-intenzjonijiet tagħhom u kif se jaħdmu hawnhekk, jiġifieri wasalna biex nibdew nagħmlu dak ix-xogħol. Però aħna nkunu qed nagħmlu ħafna xogħol preparatorju ieħor biex inkunu nafu kif nistgħu naġixxu meta niġu biex nitkellmu magħhom. (Interruzzjonijiet) Is-Sur Zammit Laferla qed jiġbidli l-attenzjoni li fir-realtà peress li l-Midland Bank ilhom joperaw f'Malta kważi erba' snin, għandna ħafna xogħol diġà lest għax qabel kien sar xi xogħol qabel magħhom u ovvjament aħna nirregolaw il-branch tal-Midland Bank hawnhekk ukoll, jiġifieri għandna ħafna xogħol lest hemmhekk ukoll.

ONOR. ALFRED SANT: Biss, Sur Ellul, inti qiegħed on record - u dan ġie on record qabel l-24 ta' April, jiġifieri qabel ma inti jew il-Bank Ċentrali kellhom sight tal-konvenju - li ma taqbilx ma' min ikkritika d-deal mal-HSBC ...

ONOR. AUSTIN GATT: Jien noġġezzjona hawnhekk għax il-ftehim hu li s-Sur Ellul jiġi mistoqsi fuq l-aspetti regolatorji fejn għandu x'jaqsam hu bħala l-Bank Ċentrali.

ONOR. ALFRED SANT: Preċiżament.

ONOR. AUSTIN GATT: Aħna konna ftehmna li ma nidħlux f’opinjonijiet li setgħu ġew espressi.

ONOR. ALFRED SANT: Bir-rispett kollu, imma meta s-Sur Ellul tkellem kif tkellem nimmaġina li tkellem fid-dimensjoni regolatorja tiegħu bħala Gvernatur tal-Bank Ċentrali. Issa l-mistoqsija tiegħi hija preċiżament fuq dan, u hija: L-assessment ta’ kritika li esprima dakinhar fejn kien negattiv fuq id-deal, fuq liema bażi regolatorja stabbiliha? X'hemm out of this world fiha din?!

ONOR. AUSTIN GATT: Li hemm out of this world huwa l-fatt li s-Sur Ellul qiegħed hawnhekk biex jitkellem fil-funzjoni tiegħu regolatorja, u l-opinjonijiet tiegħu dwar jekk id-deal huwiex tajjeb jew le m'għandu x'jaqsam xejn! Jista' jkollu kull dritt għall-opinjoni tiegħu, jista’ jesprimiha kif irid hu, però mhijiex parti mill-funzjoni regolatorja tiegħu.  

ONOR. ALFRED SANT: Naħseb li l-ewwel irid jgħidilna jekk dik kinitx l-opinjoni personali tiegħu jew jekk kinitx l-istatement tiegħu bħala regolatur. Jien assumejt li kienet l-istatement tiegħu bħala regolatur.

ONOR. AUSTIN GATT: Anke l-fatt li l-Kap tal-Oppożizzjoni stess qed jgħid l-opinjoni tiegħu huwa ħażin għax hawnhekk aħna miftehmin li m'għandniex nistaqsu fuq opinjonijiet.

ONOR. ALFRED SANT: Bir-rispett kollu, imma l-opinjoni tiegħi hija fatt, u din ħarġet fil-gazzetti. Mhuwiex il-punt jekk il-Gvernatur tal-Bank Ċentrali huwiex qed jesprimi opinjoni jew le għax il-mistoqsija tiegħi bħala fatt hija fuq xiex kien ibbażat dak l-istatement.  

ONOR. AUSTIN GATT: Din hija l-ewwel darba li smajt it-teorija li għax tesprimi opinjoni ssir fatt! Opinjoni tibqa' opinjoni!

ONOR. ALFRED SANT: Safejn naf jien il-fatt li dik l-opinjoni ġiet espressa hija fatt. Huwa fatt jew le li ġiet espressa dik l-opinjoni?  

ONOR. JOHN DALLI: X'għandu x'jaqsam?!

ONOR. AUSTIN GATT: Dik xorta tibqa' opinjoni!

ONOR. ALFRED SANT: Mela jien qed ngħid li jesprimi opinjoni differenti jew jerġa' jirripeti dik l-opinjoni?! Jien qed nistaqsi: Dik l-opinjoni espresso, li hija fatt, fuq liema fatti ġiet premessa? Dak kollox!

ONOR. AUSTIN GATT: Aħna hawnhekk miftehmin li m'aħniex se nistaqsu fuq opinjonijiet. Il-Kap tal-Oppożizzjoni stess qed juża l-kelma li s-Sur Ellul esprima “opinjoni”, u issa se jistaqsih fuq dik l-opinjoni. B'liema teorija f'daqqa waħda opinjoni li kulħadd jista' jkollu u li kulħadd għandu kull dritt li jkollu ssir fatt?! Il-fatti huma dawn l-affarijiet li tkellem fuqhom s'issa s-Sur Ellul; jiġifieri dwar xi proċeduri jsegwi r-regolatur biex jagħmel l-iċċekkjar neċessarju. Dawk huma l-fatti! Ara dawk mhumiex opinjonijiet imma huma fatti li wieħed jista' jiċċekkjahom minħabba li joħorġu mil-liġi, eċċ. Mill-bqija filwaqt li s-Sur Ellul għandu kull dritt li jesprimi l-opinjonijiet tiegħu, hawnhekk ma nistgħux noqogħdu nistaqsuh għandux raġuni jew le fuq dawk l-opinjonijiet, kif esprimihom u għaliex esprimihom!

ONOR. ALFRED SANT: Bir-rispett kollu, il-fatt mhuwiex l-opinjoni; l-fatt huwa li dik l-opinjoni ġiet espressa. Ir-regolatur esprima dik l-opinjoni, u dak huwa l-fatt. Issa l-mistoqsija hi: Dak il-fatt li bih ġiet espressa l-opinjoni fuq xiex kien ibbażat? Xejn aktar u xejn anqas. Hawnhekk aħna m'aħniex qed ngħidu jekk kinitx opinjoni tajba jew ħażina u lanqas qed ngħidulu biex jirripetiha.

ONOR. AUSTIN GATT: Xorta tibqa' opinjoni, u aħna hawnhekk qbilna li kull domanda li għandha x'taqsam u li hija bbażata fuq opinjoni ma għandhiex issir.  

ONOR. ALFRED SANT: Jien qed nitlob ruling dwar dan, Sur President!

ONOR. AUSTIN GATT: U jien qed nitlob vot fuqha!

IS-SUR EMANUEL ELLUL: Sur President, nista’ nispjega ruħi qabel ma tipproċedu aktar? Għax jien naħseb li qed niġi miżinterpretat mill-Kap tal-Oppożizzjoni f'dak li għedt u għalhekk nixtieq li jkun on record eżattament dak li għedt.

ONOR. AUSTIN GATT: Is-Sur Ellul jista' jagħmel li jrid wara u mbagħad inti se mai tagħti ruling, Sur President, però qed issir domanda fuq opinjoni, u għall-prinċipju jien qed nitlob vot li din id-domanda ma ssirx.

ONOR. ALFRED SANT: Iva, u għall-prinċipju aħna għandna nieħdu vot fuq din it-talba, Sur President, ħalli nuru eżattament x'affarijiet qed jipprovaw jinħbew hawn ġew!

ONOR. AUSTIN GATT: Tridx nagħmlu siegħa oħra ħalli tara x'qed naħbu hawn ġew?!

ONOR. ALFRED SANT: Nistgħu nagħmlu anke tliet sigħat jekk hemm bżonn, m'għandix problemi. Tridx nagħmlu sa għada filgħodu?! Jien ma nsibx oġġezzjoni!

THE CHAIRMAN: Ejja nikkonsidraw il-vot.  Tista' terġa' tartikola t-talba tiegħek, Onor. Gatt?

ONOR. AUSTIN GATT: Mela biex nagħmilha preċiż u ma nbiddlux il-kliem - anzi jekk jista' jkun nitlob li neħduha verbalment - id-dikjarazzjoni tiegħi hija din:

“Billi d-domanda li għadu kemm għamel il-Kap ta' l-Oppożizzjoni lis-Sur Ellul hija talba bbażata fuq opinjoni li hu kien esprima kif ammetta l-istess Kap ta' l-Oppożizzjoni fil-formolazzjoni tad-domanda nnifisha u peress illi kien hemm qbil f'dan il-Kumitat li m'għandhomx isiru domandi fuq opinjonijiet, din id-domanda hija inammissibbli u m'għandhiex issir.”

ONOR. ALFRED SANT: Mela qabel ma nipproċedu għal dan il-vot nitlob li fuq il-Minuti jkun hemm ukoll kjarifika min-naħa tiegħi għax inkella tispiċċa on record id-dikjarazzjoni tal-Onor. Gatt biss. Il-kjarifika tiegħi hija din:

“Il-mistoqsija lill-Gvernatur tal-Bank Ċentrali kienet tirrigwarda stqarrija li għamel hu fil-vesti ta' regolatur tal-Bank Ċentrali u regolatur tas-sistema bankarja dwar il-bejgħ tal-Mid Med Bank lill-HSBC, liema stqarrija hija fatt rekordjat pubblikament. It-talba lill-Gvernatur tal-Bank Ċentrali kienet biex jagħti l-bażi li fuqha nbena dak il-fatt.”.

THE CHAIRMAN: Mela l-Kumitat għandu żewġ voti għall-konsiderazzjoni quddiemu.

ONOR. ALFRED SANT: Le, vot wieħed.

THE CHAIRMAN: Mela neħduha bħala vot wieħed.

ONOR. ALFRED SANT: Għax bl-istess mod li l-Onor. Gatt għamel id-dikjarazzjoni tiegħu on record, il-kjarifika tiegħi għandha tiġi on record ukoll.

THE CHAIRMAN: Mela se npoġġi l-mistoqsija. Il-mistoqsija hi jekk għandhiex issir il-mistoqsija tal-Kap tal-Oppożizzjoni. Dawk favur? (Onor. Membri: Aye) Dawk kontra? (Onor. Membri: No) Negatived.

ONOR. MEMBRU: Division.

THE CHAIRMAN: Division.

FAVUR:

L-Onor.	
Cilia Joe  
Mangion Charles
Sant Alfred

KONTRA:

L-Onor.
Dalli John 
Gatt Austin 
Hyzler George 
Pullicino George


THE CHAIRMAN: Il-Kap tal-Oppożizzjoni.

ONOR. ALFRED SANT: Mistoqsija oħra li għandi hija jekk il-Bank Ċentrali jkollux fil-poteri regolatorji tiegħu li jħares lejn il-konvenju u l-kondizzjonijiet tal-konvenju.

IS-SUR EMANUEL ELLUL: Le.

ONOR. ALFRED SANT: Jiġifieri pereżempju, m'għandu l-ebda say fuq il-klawsola li timplika li jkun hemm kumpens fuq żvalutar, jekk iseħħ żvalutar. Dik m'hijiex parti mill-funzjonijiet regolatorji tal-Bank Ċentrali?

IS-SUR EMANUEL ELLUL: Le, dik hija xi ħaġa fejn il-Bank Ċentrali jista' jagħti parir lill-Prim Ministru.

ONOR. JOHN DALLI: Mhux dik hi l-mistoqsija. Il-mistoqsija hija jekk il-Bank Ċentrali jidħolx fil-proviżjoni tal-kuntratt li l-Gvern qed jindemnifika jekk ikun hemm devalwazzjoni.

IS-SUR EMANUEL ELLUL: Le, bħala regolatur ma nidħlux.  

ONOR. ALFRED SANT: Ħalli mmorru fuq il-Midland Bank innifsu. Intqal quddiem dan il-Kumitat li biex jespandi l-branch network, il-Midland Bank għandu bżonn il-permess tal-Bank Ċentrali. Il-punt ta' kjarifika li nixtieq minnek huwa jekk għandux bżonn dan il-permess jew għandux bżonn biss li sempliċement jinforma lill-Bank Ċentrali li se jespandi l-branch network tiegħu mingħajr il-bżonn ta' permess.  

ONOR. JOHN DALLI: Jien għamilt il-kumment ...

ONOR. ALFRED SANT: Ippermettulna issa.

ONOR. JOHN DALLI: Biex nikkoreġik għax int għamilt statement fuq dak li skont inti ntqal. Jekk qed tikkwota lili jien ikkummentajt li dan il-punt ikun irid jiġi diskuss mal-Bank Ċentrali.  

ONOR. ALFRED SANT: Lanqas jiġi diskuss, u jien għalhekk għamilt il-mistoqsija; ħalli nkunu nafu eżattament x'inhi l-pożizzjoni. Ħalli nerġa' nirripeti l-pożizzjoni kif nafha jien. Il-pożizzjoni hi li biex il-Midland Bank ikabbar il-branch network tiegħu, kulma għandu bżonn hu li jinforma lill-Bank Ċentrali li se jagħmel hekk u mhux jitlob permess minn qabel.  Dik hija l-pożizzjoni?

IS-SUR EMANUEL ELLUL: Le. Jekk ikun se jkabbar in-network tiegħu, jiġi jiddiskuti magħna u jinformana b’dan. Dik hi l-proċedura.

ONOR. ALFRED SANT: Qed naqblu. Hu għandu jinformakom.

IS-SUR EMANUEL ELLUL: Imma hu jrid jiddiskuti magħna. Jekk se jkabbar, irid jiġi jiddiskuti magħna.

THE CHAIRMAN: Imma għandu bżonn permess?

IS-SUR EMANUEL ELLUL: Li nagħmlu hu li nikkjarifikaw ...

ONOR. JOHN DALLI: Biex inkunu preċiżi ...

ONOR. ALFRED SANT: Għandu bżonn l-approval tal-Bank Ċentrali jew m'għandux bżonn?! Din hija l-mistoqsija!

ONOR. JOHN DALLI: Skużani ftit, Sur President, ħalli nkunu preċiżi. Il-mistoqsija qed tiġi marbuta ma' x’intqal qabel f'din id-diskussjoni.

ONOR. ALFRED SANT: Iva, dażgur!

ONOR. JOHN DALLI: F'din id-diskussjoni ma tkellimniex fuq permessi imma fuq li jkun hemm diskussjoni mal-Bank Ċentrali.

ONOR. ALFRED SANT: Li jkun hemm bżonn l-approval tal-Bank Ċentrali ntqal hawnhekk. (Interruzzjonijiet) X'inhi l-pożizzjoni; li jrid jinforma lill-Bank Ċentrali jew li jrid l-approval tal-Bank Ċentrali?

IS-SUR EMANUEL ELLUL: Ħalli nagħmlu hekk. Fil-liġi m'hemm xejn li żżommu li jiftaħ aktar branches, però l-proċedura hi li jekk dan jixtieq jiftaħ aktar branches, irid jiġi jitkellem magħna u jinformana. M'hemm xejn li biha aħna nistgħu nżommuh milli jiftaħ dawn il-branches.  

ONOR. ALFRED SANT: Tajjeb. Mela qed niftehmu li m'għandux bżonn l-approval tagħkom, hux hekk?

IS-SUR EMANUEL ELLUL: Le.

ONOR. ALFRED SANT: Fl-imgħoddi kien hemm xi problemi regolatoji fir-rigward tal-Midland Bank jew il-Midland Bank kien welcome at all levels tas-sistema regolatorja?

IS-SUR EMANUEL ELLUL: Le, kien welcome at all levels. Ma kellniex problema.

ONOR. ALFRED SANT: Jiġifieri ma kien hemm l-ebda indikazzjoni għall-Midland Bank u bl-ebda mod ma ngħatatlu xi indikazzjoni li kieku kien se jinvesti u jespandi kien se jinżamm jew jiġi handicapped milli jagħmel hekk?

IS-SUR EMANUEL ELLUL: Le, ma naħsibx li konna se nżommuh. Żgur li le.

ONOR. ALFRED SANT: Mela jekk, pereżempju, il-Midland Bank ried jinvesti fil-pajjiż Lm40 miljun biex jespandi l-branch network tiegħu, it would have been welcomed? Qed nifhem tajjeb jien?

IS-SUR EMANUEL ELLUL: Iva.

ONOR. ALFRED SANT: Kollox sew. Issa nixtieq nagħmel mistoqsija oħra li għandha x'taqsam mal-overlap - jekk teżisti - bejn insurance and banking. Min-naħa tagħkom tidħlu f'dak ir-rigward regolatorjament jew ma tidħlux?

IS-SUR EMANUEL ELLUL: Iva. Fil-fatt aħna għedna li tajna permess lill-banek kummerċjali li joperaw fejn tidħol life insurance, però fejn tidħol il-general insurance aħna għednielhom li għalissa, sakemm jgħaddu liġijiet li fil-fatt m’ilhomx li għaddew, sakemm jgħaddu l-liġijiet tal-insurance u sakemm joħorġu r-regolamenti, hemmhekk il-banek ma jistgħux jidħlu. Dik hija l-policy tagħna, liema policy ħarġet f'Ottubru tal-1997 u li sa llum għadha ma ġietx riveduta.

ONOR. ALFRED SANT: Jiġifieri at this stage il-politika tal-Bank Ċentrali dwar l-overlap bejn l-insurance u l-banking jissettjaha l-Bank Ċentrali jew jissettjaha l-Gvern għalih?

IS-SUR EMANUEL ELLUL: Bħalissa ssettjajnieha aħna, però bil-liġi l-ministru jista' jagħti direttiva lir-regolatur u jgħidlu, pereżempju, li ma jippermettix li s-sistema bankarja tespandi fil-general insurance. Jiġifieri l-Ministru tal-Finanzi għandu l-fakultà legali li jagħmilha din.

ONOR. ALFRED SANT: Mela bħalissa, kif inhi ssettjata l-policy at the level tal-Bank Ċentrali hemm acceptance li l-banek jidħlu f'life insurance, imma m'hemmx acceptance li jidħlu fil-general insurance.

IS-SUR EMANUEL ELLUL: Iva.

ONOR. ALFRED SANT: Imma hemm xi orizzont ta' ħidma prevista li bil-bidliet li għaddejjin f'ċerti liġijiet, fosthom fil-liġijiet tal-insurance u tal-banking?

IS-SUR EMANUEL ELLUL: Dawk kienu l-liġijiet tal-insurance għax meta ħriġna l-policy f'Ottubru tal-1997 il-liġijiet tal-insurance kienu għadhom ma ġewx approvati fil-Parlament - fil-fatt jidhirli li ġew approvati biss xi ftit xhur ilu - u meta konna ħriġna l-policy dakinhar konna għedna li għalissa qed noħorġu din fuq life insurance, però rigward general insurance issa naraw wara li jgħaddu l-liġijiet u wara li joħorġu r-regolamenti mir-regolatur tal-insurances. Però sa llum għadna ma rrivedejniex dik il-policy li konna ħriġna f'Ottubru tal-1997. 

ONOR. ALFRED SANT: Mela qed nifhmu li fuq livell ta' Bank Ċentrali bħala entità regolatorja at this stage il-perspettiva hi li malli l-insurance laws il-ġodda jidħlu into effect ikun hemm switch ta' policy ...

IS-SUR EMANUEL ELLUL: Le.

ONOR. AUSTIN GATT: M'huwiex fair li nagħmlu rephrasing tar-risposti issa.

ONOR. ALFRED SANT: M'aħniex qed nagħmlu rephrasing imma qed nipprovaw nifhmu.

ONOR. AUSTIN GATT: Qed tgħid li l-perspettiva hija hekk u hekk meta fil-verità mhi hekk xejn! (Interruzzjonijiet) Meta tittieħed il-policy decision tkun ittieħdet u tiġi ppubblikata.  Noqogħdu nipprovaw issa ...! Issa huwa ovvju x’argument ġej! Mela trid xi għerf?!

ONOR. ALFRED SANT: Ħalli nipprovaw nifhmu x'qed jintqal mill-ġdid għax xi ħadd li m'huwiex fis-sapjenza ...

ONOR. AUSTIN GATT: Point of order, Sur President!

THE CHAIRMAN: X’inhu l-point of order, Onor. Gatt?

ONOR. AUSTIN GATT: Il-point of order hu li għandna nitkellmu fuq fatti u mhux fuq domandi ipotetiċi dwar x'jista' jiġri fil-futur. Imbagħad meta jiġru l-affarijiet fil-futur jiġru.

 ONOR. ALFRED SANT: Bir-rispett kollu qed nipprova nifhem x'inhi l-policy attwali. Jien fhimt li l-policy attwali hija ... (Interruzzjonijiet)

THE CHAIRMAN: Jekk jogħġobkom tagħmlux cross debates. Qed nagħmlu progress. Nitlobkom biex ma tagħmlux cross debates u tikkjarifikaw l-affarijiet.

ONOR. ALFRED SANT: Kif fhimt jien, kien fl-intenzjoni tal-legal notice ta' Novembru 1998 jew ...

IS-SUR EMANUEL ELLUL: Kien f’October 1997.

ONOR. ALFRED SANT: … li meta l-liġijiet tal-insurance ikunu online, il-general insurance tista' tinfetaħ ukoll għall-banek. Imma dejjem jibqa' l-punt li l-ministru tal-finanzi jew il-gvern jista' jbiddel dik id-direttiva.

IS-SUR EMANUEL ELLUL: Le, ħalli nagħmluha ċara. Dakinhar meta għedna pubblikament li għalissa qed nagħmlu hekk, m’għedniex li żgur mhux se jkun hemm general insurance imma għedna li se nirrivedu l-pożizzjoni meta jgħaddu l-liġijiet u joħorġu r-regolamenti.  

ONOR. ALFRED SANT: I see.

IS-SUR EMANUEL ELLUL: Ovvjament nista' nassigurak li l-idea tagħna kienet li once li jkun hemm il-liġijiet f'posthom u r-regolamenti li joħorġu l-MFSC f'dan il-każ, niddiskutu mal-MFSC u mal-Ministru tal-Finanzi biex naraw x'policy għandna nieħdu u niddiskutu flimkien. Ara din mhijiex xi ħaġa tal-Bank Ċentrali, imma hemm regolatur ieħor li għandu l-insurances u hemm il-Ministru li jista' jagħti direttivi.  L-idea tagħna kienet li npoġġu bilqiegħda t-tlieta flimkien, jiġifieri l-Ministru tal-Finanzi, aħna u r-regolatur, jiġifieri l-MFSC, u naraw x'policy se nagħmlu u x'linja se nieħdu.

ONOR. AUSTIN GATT: Nixtieq nagħmel mistoqsija malajr malajr. Dawn id-diskussjonijiet bdew?

IS-SUR EMANUEL ELLUL: Le, qatt ma bdew.   

THE CHAIRMAN: Hemm aktar mistoqsijiet lill-Gvernatur tal-Bank Ċentrali? (Onor. Membri: No) Mela nixtieq nirringrazzja lilek, Sur Ellul u anke lilek, Sur Zammit Laferla.

IS-SUR EMANUEL ELLUL: Thank you.

THE CHAIRMAN: Issa nistieden liċ-Chairman tal-MFSC biex jieħu sehem f’dan il-Kumitat.

IS-SUR EDWARD SCICLUNA (Chairman tal-MFSC): Nirringrazzjak.

THE CHAIRMAN: Mistoqsijiet? Il-Kap tal-Oppożizzjoni.

ONOR. ALFRED SANT: Tista' jekk jogħġbok tispjegalna l-funzjoni regolatorja tal-MFSC fir-rigward tal-banek f'dan il-każ u mbagħad fir-rigward ta' deal bħal dan li permezz tagħha qed jiġi propost li s-sehem tal-gvern fil-Mid-Med Bank jinbiegħ lill-HSBC?

IS-SUR EDWARD SCICLUNA: L-MFSC mhuwiex regolatur tal-banek imma huwa regolatur tal-insurances u tal-financial services, jiġifieri jekk bank ikollu xi sussidjarja li topera fil-kamp tal-insurance, per eżempju, jew inkella jekk tbigħ jew tirreġistra investment funds, allura ċ-ċentru jrid jagħmel dawn il-fit and proper tests u anke l-prodott biex ikun jista' jirreġistrah qabel ma jiġi distributed, li f'dan il-każ ... L-ewwel nett hawn nixtieq nagħmel ukoll parentesi żgħira billi ngħid li ċ-chairman tal-MFSC m'huwiex membru tal-kumitat eżekuttiv, li hu r-regolatur. Ċentru regolatur huwa l-executive committee u ċ-chief executive magħhom. Iċ-chairman għandu s-supervisory role tiegħu biex jara dak ix-xogħol, jaħdem il-policy, jinnota d-deċiżjonijiet u jara li dawn qed isiru skont il-liġi.

ONOR. ALFRED SANT: Imma speċifikatament fir-rigward ta' dan il-ftehim liema huma l-punti tiegħu li jaqgħu taħt il-kompetenza regolatorja tal-MFSC?

IS-SUR EDWARD SCICLUNA: Dawk l-attivitajiet li bħalissa qiegħed jeżerċita l-Mid-Med Bank fejn għandu attivitajiet li huma fil-financial services, jiġifieri fil-bejgħ tal-investment funds u fil-bejgħ ta' xi investment funds marbutin mal-insurance. Dawn l-attivitajiet jaqgħu taħt l-MFSC.

ONOR. ALFRED SANT: U meta l-MFSC kellha konoxxenza l-ewwel darba ta' dan il-konvenju jew ta' dan id-deal? Meta ġiet imħabbra pubblikament? Jew inkella kien hemm a prior warning?

IS-SUR EDWARD SCICLUNA: Le, ma kien hemm l-ebda prior warning.

ONOR. ALFRED SANT: Min-naħa tiegħek, inti għamilt interventi pubbliċi dwar dan id-deal. Qed ngħaddilek l-Offshore Financial Review, May 1999 ...”

ONOR. AUSTIN GATT: Sur President, f’dan l-istadju qed nerġa’ nirreġistra l-istess oġġezzjoni tal-ewwel u nitlob vot.

ONOR. ALFRED SANT: Hawnhekk m'aħniex qed nitkellmu dwar opinjoni imma qed nitkellmu dwar intervent li sar miċ-Chairman tal-MFSC, u l-mistoqsija tiegħi hija jekk dan l-intervent huwiex parti mill-proċess regolatorju.

ONOR. AUSTIN GATT: Sur President, nerġa’ ninsisti li jien qed nitlob l-istess vot bħal-ewwel.  

ONOR. ALFRED SANT: Sur President, qed inpoġġi fuq il-Mejda tal-Kamra l-Offshore Financial Review ta' Mejju 1999 fejn jinħass ċar li ċ-Chairman tal-MFSC għamel intervent, daħal fis-sistema tal-proċess u għamel stqarrijiet pubbliċi dwar il-proċess. Għalhekk jien qed nistaqsi f'liema vesti saru dawk l-istqarrijiet; jekk hux fil-vesti regolatorji jew inkella f'xi vesti oħra.

ONOR. AUSTIN GATT: Jekk id-domanda hija jekk meta esprima dik l-opinjoni, huwa kienx qed jagħmel dan b’mod personali jew regolatorju, dik id-domanda hija fuq opinjoni. Issa jew qbilna fuq dan il-prinċipju jew inkella qed inxellfu fejn irridu nxellfu.

THE CHAIRMAN: Jien qed nifhem li l-mistoqsija hi: Din f'liema vesti ġiet magħmula?

ONOR. AUSTIN GATT: Li hija opinjoni. Użaw il-kelma li nużaw kuljum.  

THE CHAIRMAN: Hija stqarrija.

ONOR. AUSTIN GATT: U stqarrija x'inhi? Mhux opinjoni?!

THE CHAIRMAN: Issa rridu nikkjarifikaw jekk din hijiex opinjoni għar-regolatur ...

ONOR. AUSTIN GATT: Aħna ftehmna li m’aħniex se nitkellmu fuq opinjonijiet.

THE CHAIRMAN: Meta regolatur japprova xi ħaġa, dik inti ssejħilha opinjoni?

ONOR. AUSTIN GATT: Dażgur li le! Mhux ovvja li le?! Dik tgħidilha deċiżjoni.  

THE CHAIRMAN: Fil-fatt hija deċiżjoni. Imma d-deċiżjoni fuq xiex tkun ifformulata?  (Interruzzjonijiet) Il-mistoqsija ...

ONOR. AUSTIN GATT: Jimporta naqraw l-istqarrija? Għax kulħadd qed jitkellem fuq l-istqarrija, … Jiġifieri din mhijiex opinjoni?! Nista' naqraha. Is-Sur Edward Scicluna qal: 

"The last thing we want is for some groups, such as trade unions or the opposition party, making irresponsible statements which could harm our image to the outside world.".

Dan hu fatt? Għax jekk dan hu fatt, allura qed taċċetta li l-Oppożizzjoni hija irresponsabbli! Issa jew taċċetta li l-fatt hu irresponsabbli jew inkella li dan hu opinjoni! Mhux aħjar ma nistaqsux?!

THE CHAIRMAN: Ejjew nikkjarifikaw jekk dik hijiex vesti bħala regolatur jew inkella bħala opinjoni personali.  

ONOR. AUSTIN GATT: Ejjew ma noqogħdux induru mal-lewża.

ONOR. ALFRED SANT:  Imma skużi, ir-regolatur tas-servizzi finanzjarji għamel intervent u għamel stqarrija, u dak l-intervent huwa fatt. Issa l-mistoqsija hi: Dak il-fatt sar fil-vesti personali tiegħu jew fil-vesti tiegħu bħala regolatur? (Interruzzjonijiet) Allura lanqas sa hawnhekk m'aħna se naslu?!

ONOR. AUSTIN GATT: Sur President, għar-raġunijiet imsemmija qabel, din in-naħa qed topponi għad-domanda tal-Kap tal-Oppożizzjoni u titlob vot.

ONOR. ALFRED SANT: Mela niddikjara li:

“Il-mistoqsija li tlabt risposta għaliha kienet jekk l-intervent pubbliku li sar miċ-Chairman tal-Malta Financial Services Centre kif rapportat fl-Offshore Financial Review (May 1999) sarx minnu fuq bażi personali jew kienx fil-vesti ta' regolatur tas-servizzi finanzjarji.”.

ONOR. AUSTIN GATT: Nimmaġina li din id-dikjarazzjoni se tpoġġiha fuq il-Mejda tal-Kamra, hux hekk?

ONOR. ALFRED SANT: Dażgur li se npoġġiha fuq il-Mejda tal-Kamra!

ONOR. AUSTIN GATT: Hekk jew hekk tajjeb li jkollna dokument li jixhed bħala fatt li l-Oppożizzjoni hija responsabbli.  

ONOR. ALFRED SANT: Għandna l-jokers magħna llejla!

ONOR. AUSTIN GATT: Id-dikjarazzjoni tiegħi hija li:

“Peress illi hu lampanti għal kull min jaqra l-imsemmija gazzetta li dak li ntqal miċ-Chairman tal-Malta Financial Services Centre hija opinjoni ...”

ONOR. ALFRED SANT: Mela issa għandna lin-naħa tal-Gvern tikkonferma li dik hija opinjoni u mhux fatt ta' responsabbilità.

ONOR. AUSTIN GATT: Aħna naqblu li dik hija opinjoni. Ħalli nerġa’ nibda d-dikjarazzjoni tiegħi:

“Peress illi hu lampanti għal kull min jaqra l-imsemmija gazzetta li dak li ntqal miċ-Chairman tal-Malta Financial Services Centre hija opinjoni u hemm il-qbil f'dan il-Kumitat li ma jsirux domandi dwar opinjonijiet, id-domanda hija inammissibbli.”.

THE CHAIRMAN: Se npoġġi l-mistoqsija. Il-mistoqsija hi l-mistoqsija tal-Kap tal-Oppożizzjoni. Dawk favur? (Onor. Membri: Aye) Dawk kontra? (Onor. Membri: No) Negatived.

ONOR. MEMBRU: Division.

THE CHAIRMAN: Division.

FAVUR:

L-Onor.	
Cilia Joe  
Mangion Charles
Sant Alfred

KONTRA:

L-Onor.
Dalli John 
Gatt Austin 
Hyzler George 
Pullicino George

ONOR. ALFRED SANT: Bħala regolatur, il-Malta Financial Services għandha konoxxenza tal-Midland Bank? Kellha dealings mal-Midland Bank?

IS-SUR EDWARD SCICLUNA: Iva.

ONOR. ALFRED SANT: Dealings bankarji jiġifieri?
IS-SUR EDWARD SCICLUNA:  Le, billi l-Midland Bank applikat biex jiġu reġistrati numru ta' investment funds u aktar tard biex jiġu listed fl-iStock Exchange u jiġu mibjugħa f'Malta.  

ONOR. ALFRED SANT: L-MFSC kellha xi kuntatti mal-HSBC matul iż-żmien?

IS-SUR EDWARD SCICLUNA: Minbarra mill-mod regolatorju li għadni kemm semmejt, issa kellha wkoll kuntatti permezz ta' dak li huwa promotion. Wieħed mill-funzjonijiet taċ-ċentru huwa wkoll dak li jippromwovi s-servizzi finanzjarji fil-pajjiż billi jattira istituzzjonijiet finanzjarji lejn pajjiżna biex joperaw minn Malta jew għal Malta.  L-HSBC kien wieħed minn dawn l-istituzzjonijiet li l-MFSC avviċinat matul dawn l-aħħar sentejn, u hawn m’iniex qed nirriferi għall-HSBC bħala branch f'Malta imma għall-HSBC Midland, fejn hi kellha ħafna meetings subsequently, imma bħal istituzzjonijiet oħrajn dejjem tipprova tattirahom biex iġibu xi attività ħalli joperaw minn Malta u jestendu l-operazzjoni tagħhom.

ONOR. ALFRED SANT: Jiġifieri sal-ġurnata ta’ llum l-HSBC ġabet xi servizzi finanzjarji lejn Malta a conoscenza tagħkom?  

IS-SUR EDWARD SCICLUNA: L-investment funds li huma reġistrati u listed fl-iStock Exchange huma l-attività li qed nirriferu għaliha.

ONOR. ALFRED SANT: Għal kemm jammontaw?

IS-SUR EDWARD SCICLUNA: Mingħalija madwar 20, però qed nitkellem subject to correction. Issa nistaqsi lill-iStock Exchange.

ONOR. JOHN DALLI: Dawn huma materji pubbliċi u mhumiex xi ħaġa ...

ONOR. ALFRED SANT: Jiġifieri dawn ġew fiż-żmien kemm il-Midland Bank ilu stabbilit hawn Malta u intom kontu qed tiġru wara l-Midland Bank jew l-HSBC biex iġibu aktar servizzi finanzjarji lejn Malta?

IS-SUR EDWARD SCICLUNA: Servizzi oħra minbarra dawn.  

THE CHAIRMAN: Aktar mistoqsijiet? (Onor. Membri: No) Mela issa nistieden liċ-Chairman tal-Malta Stock Exchange sabiex jieħu sehem f’dan il-Kumitat. 

IS-SUR ALFRED MALLIA (Chairman tal-Malta Stock Exchange): Nixtieq ninforma lil dan il-Kumitat li hawn preżenti miegħi wkoll is-Sur Paul Spiteri, li huwa ċ-Chief Executive tal-Malta Stock Exchange.

THE CHAIRMAN: Hawn xi mistoqsijiet? Il-Kap tal-Oppożizzjoni.

ONOR. ALFRED SANT: Tista’ jekk jogħġbok tgħidilna meta sirt taf bil-fatt li kien se jkun hemm deal jew negozju għat-transfer tax-shares tal-gvern fil-Mid-Med Bank lill-HSBC?

IS-SUR ALFRED MALLIA: Kien fil-5 t' April filgħodu meta hekk kif dħalt fil-Malta Stock Exchange f'xi t-8.30 a.m. jew id-8.45 a.m. is-Sur Spiteri informani li kien għadu kemm irċieva ittra mingħand il-Ministru fejn għarrfitu li l-Gvern kien se joħroġ stqarrija fejn kien se jgħid li hu kien qed jiddijlja fuq il-bejgħ tax-shares li huwa kellu fil-Mid-Med Bank u li naturalment talab lill-Malta Stock Exchange biex tieħu l-passi li jidhrilha fiċ-ċirkostanzi.     

ONOR. ALFRED SANT: Tista' jekk jogħġbok tispjegalna x'inhuma u kif jiġu eżerċitati l-funzjonijiet regolatorji tagħkom vis-à-vis l-Malta Stock Exchange?

IS-SUR ALFRED MALLIA: Ir-responsabbilitajiet regolatorji tagħna huma dawk li naraw li jkun hemm an orderly market skont kif tgħid il-liġi, voldieri li ma jkunx hemm suq b'ħafna forzi barranin u li jkun hemm trasparenza fis-suq fis-sens li l-klijenti kollha li jużaw l-iStock Exchange ikollhom kollha piu` o meno l-istess informazzjoni u mhux ikun hemm min ikollu informazzjoni mod u min ikollu informazzjoni mod ieħor.  

ONOR. ALFRED SANT: Per eżempju, kif jiġu eżerċitati l-funzjonijiet tagħkom meta jiġu sospiżi xi shares jew xi tranżazzjonijiet f'xi shares?

IS-SUR ALFRED MALLIA: Dak huwa marbut fil-liġi tal-iStock Exchange, voldieri jekk jien bħala Chairman tal-Kunsill nara li mhux se jkun hemm dak li nsejħulu “orderly market” jew jista' jkun hemm nuqqas ta' trasparenza, jien nista' nissospendi temporanjament mal-kunsill tiegħi t-trading in a particular ...

ONOR. ALFRED SANT: Jiġifieri r-responsabbilità biex jiġu sospiżi x-share tradings hija unikament f'idejk bħala chairman tal-kunsill?

IS-SUR ALFRED MALLIA: Le, unikament f'idejja flimkien mal-kunsill.

ONOR. ALFRED SANT: Unikament f'idejn il-kunsill.

IS-SUR ALFRED MALLIA: Iva, biss. Imbagħad jekk ikunu se jinqabżu t-30 ġurnata hemm proċedura li rrid nagħmel u li hija rikjesta bil-liġi.

ONOR. ALFRED SANT: U x'jiġri mbagħad meta jinqabżu t-30 ġurnata?

IS-SUR ALFRED MALLIA: Jien nitlob lill-ministru biex japprova d-deċiżjoni tal-kunsill li jrid jestendi s-sospensjoni, imbagħad il-ministru jikkonsulta ruħu mal-Bank Ċentrali u l-ministru jiddeċiedi u jibgħatlu ...

ONOR. ALFRED SANT: Dan fil-każ li jin	qabżu t-30 ġurnata. U din il-proċedura tapplika fil-każ ta' sospensjoni ta' trading ta' share wieħed, hux veru?

IS-SUR ALFRED MALLIA: Iva, ta' kumpanija waħda.  

ONOR. ALFRED SANT: Issa jekk jogħġbok tista’ tgħidilna kif saret il-proċedura meta kien hemm is-sospensjoni tat-trading fil-Lombard Bank?

IS-SUR ALFRED MALLIA: Jiddispjaċini, però jien għad ilni f’din il-kariga xahrejn biss u m’għandix dettalji dwar liema sospensjoni qed tirriferi.

ONOR. ALFRED SANT: Meta kien kemm share transfer tal-Lombard Bank fejn inbiegħu x-shares tal-investitur Malasjan lil investitur Franċiż; is-CCF, kienet saret ukoll sospensjoni tat-trading tax-shares tal-Lombard Bank għal ċertu żmien. Issa jien nixtieq inkun naf ...

IS-SUR ALFRED MALLIA: Naf li kienu ngħalqu t-trade ranges għax peress li s-suq tagħna huwa narrow, aħna għandna s-sistema tar-ranges, voldieri jekk f'ġurnata s-suq jeċċedi ċertu persentaġġ 'il fuq jew 'l isfel ma naċċettawx li jaqbeż dak iċ-ċertu limitu. Dak jissejjaħ “trade range” u bħalissa qiegħed 7%. Madanakollu rrid niċċekkja mal-files tiegħi għax billi jien ilni hawn biss mill-1 ta’ Frar, ma nafx x’ġara sewwa sew fi żmien il-Lombard Bank.

ONOR. ALFRED SANT: Jiġifieri m'għandekx mod kif tiddobba l-informazzjoni u tibgħathielna?

IS-SUR ALFRED MALLIA: Issa voldieri?

ONOR. ALFRED SANT: Il-Kumitat se jagħlaq illum.  

  IS-SUR ALFRED MALLIA: Ma jidhirlix li kien hemm sospensjoni. Li naf żgur huwa li ngħalqu t-trade ranges, li minn 7% konna niżżilniehom għal ...

ONOR. ALFRED SANT: Le, għax dan il-Kumitat huwa informat għal darba darbtejn li fil-każ tax-shares tal-Lombard Bank, meta kien hemm ix-share transfer - u jien personalment naħseb li din hija informazzjoni korretta - ...

IS-SUR ALFRED MALLIA: Nista' ninforma liċ-Chairman għada filgħodu?

ONOR. ALFRED SANT: Dak li jkollna bżonn huwa xi ħaġa bil-miktub li tgħid kif sar ...  L-informazzjoni li għandna - u naħseb li hija informazzjoni korretta - hija li dak iż-żmien meta kien hemm ix-share transfer tal-Lombard Bank mingħand l-investitur Malasjan - li ma nafx x'kien jismu - ...

IS-SUR ALFRED MALLIA: Robert Tan.

ONOR. ALFRED SANT: ... għal CCF, kien hemm sospensjoni ta' xahrejn fit-trading tal-Lombard Bank u l-mistoqsija hija kif dik is-sospensjoni nħadmet, jekk verament kien hemm sospensjoni.  

IS-SUR ALFRED MALLIA: Jien li nista' ngħidlek huwa li se ninforma liċ-chairman, in-Nutar Mangion, għada filgħodu bil-miktub.

ONOR. ALFRED SANT: Evidentement dak kien share transfer mill-privat għall-privat, jiġifieri kienu foreign shareholders it-tnejn li huma u mill-privat għall-privat. Issa, jekk jogħġbok, tista' tinformana kif tiġi triggered sospensjoni ta' trading ta' shares?

IS-SUR ALFRED MALLIA: Malli jien, bħala Chairman, niġi informat li se jkun hemm xi ħaġa li tista' ma tħallix suq trasparenti jew mhux se jkun orderly li jista' jkun soġġett għar-rumours, eċċ., jien niltaqa' mal-kunsill, il-kunsill jaċċetta jew jaqbel li fiċ-ċirkostanzi t-trading mhux se jkun orderly u li jista' jkun hemm min jiġi ngannat jew joħloq paniku u nieħdu d-deċiżjoni li nissospendu sakemm ikun hemm bżonn.

ONOR. ALFRED SANT: Jiġifieri din id-deċiżjoni ma tistgħux teħduha intom b’mod awtonomu imma jrid jistaqsikom xi ħadd.  Qed nifhem tajjeb jien?

IS-SUR ALFRED MALLIA: Le, malli niksbu tagħrif minn x'imkien li se tiġri xi ħaġa fuq is-suq li mhux se tħalli orderly trading, aħna nieħdu dik id-deċiżjoni.

ONOR. ALFRED SANT: U f’dawn il-każijiet min għandu d-dmir li jinformakom?

IS-SUR ALFRED MALLIA: Kwalunkwe shareholder, kumpannija u bniedem li għandu l-interess fl-iStock Exchange. Anke jekk, per eżempju, ikun hemm rumours u nisimgħu li jkun hemm xi ħaġa, nieħdu l-inizjattiva aħna. Għalhekk ir-responsabbilità tagħna hija dik li naraw li hemm l-informazzjoni.

ONOR. ALFRED SANT: Ejjew inkunu ċari x'qed ngħidu. Jiġifieri t-talba formali biex jiġu sospiżi x-shares min jista' jagħmilha?

IS-SUR ALFRED MALLIA: Naturalment jista' jagħmilha l-issuer, li huwa l-bniedem li jkun ħareġ ix-shares.

ONOR. ALFRED SANT: Il-bniedem jew il-kumpanija?

IS-SUR ALFRED MALLIA: Il-kumpanija, l-individwu.

ONOR. ALFRED SANT: Jiġifieri jien qed nifhem tajjeb li bil-liġi talba ta' sospensjoni tista' ssir biss mill-kumpanija konċernata?

IS-SUR MALLIA: Ġeneralment din issir mill-issuer biss.
ONOR. ALFRED SANT: Ara x'qed ngħid. L-informazzjoni li għandi jien hija li skont il-liġi li taħdmu taħtha intom hemm li talba għal sospensjoni ta’ share trading tista' tagħmilhielkom biss il-kumpanija konċernata. Iva jew le?

IS-SUR ALFRED MALLIA: Iva, safejn naf jien.  

THE CHAIRMAN: Is-Sur Paul Spiteri.

IS-SUR PAUL SPITERI (Chief Executive tal-Malta Stock Exchange): Hemm distinzjoni bejn il-liġi u l-by-laws tal-Malta Stock Exchange. F’section 30 il-liġi tispeċifika ċirkostanzi fejn jista' jiġi sospiż it-trading kollu, jiġifieri f'dak il-każ hemm il-poteri tal-ministru f'każ ta' a national disaster ...

ONOR. ALFRED SANT: Dejjem taħt ċirkostanzi eċċezzjonali.  

IS-SUR PAUL SPITERI: Taħt subsection 30 (5) il-liġi tagħti l-poteri lill-kunsill li jissospendi any one particular security għal perjodu temporanju ta' 30 ġurnata within three months, u biex taqbeż dawk it-30 ġurnata jrid ikun hemm l-approvazzjoni tal-ministru wara li dan jikkonsulta mal-Bank Ċentrali. Issa fil-by-laws hemm ċirkostanzi oħra fejn issuer jista' jitlob is-sospensjoni tat-trading. Fil-fatt kellna waħda minn dawn l-esperjenzi meta Simonds Farsons Cisk plc kien f'negozjati ma’ Marsovin Ltd fejn kien hu stess li talab biex ikun hemm sospensjoni temporanja.

ONOR. ALFRED SANT: Qed naqblu. Voldieri f’dan il-każ l-issuer hija l-kumpanija.  

IS-SUR PAUL SPITERI: Iva, il-kumpanija.

ONOR. ALFRED SANT: L-informazzjoni li għandi jien hi li hija l-kumpannija li titlob is-sospensjoni tat-trading fix-shares.

ONOR. AUSTIN GATT: Taħt it-30(5) mhijiex hekk.  

IS-SUR PAUL SPITERI: Dik taħt il-by-laws. Il-kumpannija tista' titlob ...

ONOR. AUSTIN GATT: Hemm żewġ kondizzjonijiet; jew l-issuer taħt il-by-laws jew il-kunsill taħt section 30(5) tal-liġi.
IS-SUR ALFRED MALLIA: Correct.

ONOR. ALFRED SANT: Issa inti effettivament għadek kemm għedtli li fil-5 t'April il-Ministru tal-Finanzi kkomunika magħkom biex tissospendu x-shares?

IS-SUR ALFRED MALLIA: Le, il-Ministru tal-Finanzi kitbilna ittra fejn avża li hu qiegħed f'negozjati mal-HSBC biex ibigħ ix-shareholding kollu tiegħu u qal li din hija biex aħna nieħdu ...

Ħalli naqraha:

''The Exchange is being informed to take what actions the Council may deem necessary to ensure its orderliness.''. 

ONOR. ALFRED SANT: U fuq dik il-bażi mbagħad intom iddeċidejtu li jkun hemm sospensjoni ...

IS-SUR ALFRED MALLIA: Għax kienet deċiżjoni li żgur is-suq kien se jħossha.

ONOR. ALFRED SANT: U intom għal kemm issospendejtu at that stage? 

IS-SUR ALFRED MALLIA: Aħna ssospendejna temporanjament sakemm naraw li jkun hemm trasparenza fis-suq, voldieri kull min għandu shares jew kull min għandu interess li jidħol fis-suq għandu jkollu l-istess informazzjoni.

ONOR. ALFRED SANT: Kollox sew. Imma ssospendejtu ... Naturalment se tgħidli li għandi l-korrispondenza u li nista' naqraha imma mbagħad intom issospendejtu għal xi terminu, hux hekk?  

IS-SUR ALFRED  MALLIA: Le, issosspendejna temporanjament u kważi kważi ...

ONOR. ALFRED SANT: Temporanjament għal liema terminu?

IS-SUR ALFRED MALLIA: Qiegħda ''until further notice''. Ir-rwol tagħna kien li aħna bħala kunsill niltaqgħu bejn tlieta u erba’ darbiet fil-ġimgħa, niddiskutu bejnietna x'inhuma l-iżviluppi u meta niddeċiedu ngħidu: Le, is-suq għadu mċaqlaq, għad m'għandux l-informazzjoni kollha u jrid jibqa' magħluq. Fil-fatt bħala kunsill nista' ngħidha. Id-deċiżjoni hija li qabel ma s-suq ikollu l-offerta sħiħa ta’ kif l-HSBC se tagħmel ix-shareholders eżistenti, mhux se jkun hemm suq trasparenti, fis-sens illi jkun hemm rumours ... Għax issemmew ħafna fuq swaps fil-gazzetti, imma naturalment l-investitur m'għandux ...

ONOR. ALFRED SANT: Ħu paċenzja; issa naslu għal dak il-punt aktar 'il quddiem. Ħalli nipprovaw nifhmu ftit. Jiġifieri wara li kellkom il-komunikazzjoni mill-Ministru intom issospendejtu għal żmien indeterminat?  

IS-SUR ALFRED MALLIA: Iva.

ONOR. ALFRED SANT: M'hemmx 15-il ġurnata limitu fuq ħaġa bħal din?

IS-SUR ALFRED MALLIA: Hemm 30 ġurnata, voldieri sa 30 ġurnata l-kunsill jista' jimxi waħdu. Aħna qegħdin niltaqgħu bejn tlieta u erba’ darbiet fil-ġimgħa biex nistudjaw is-sitwazzjoni. Il-ġimgħa l-oħra ddeċidejna li għad m'hemmx ... Naturalment is-Sur Paul Spiteri ġibidli l-attenzjoni li biex inkomplu nestendu rridu l-approvazzjoni tal-Ministru, u jien tlabt lill-Ministru biex jieħu l-passi meħtieġa skont il-liġi ħalli japprovali d-deċiżjoni tal-kunsill.  

ONOR. ALFRED SANT: Meta qed tgħid li qed tiltaqgħu regolarment biex issegwu l-iżviluppi, qed ikun hemm elementi ġodda x'tistudjaw? Għax effettivament is-sitwazzjoni hi magħrufa pubblikament.  

IS-SUR ALFRED MALLIA: Qed isiru ħafna dikjarazzjonijiet ...  

ONOR. ALFRED SANT: Ma tistax titkellem dwar id-dikjarazzjonijiet għax inkella l-Onor. Gatt iwaqqfek.

ONOR. AUSTIN GATT: Allaħares jistudjaw kulma jintqal fuq dan id-deal għax naħseb li jkollhom jagħmlu laqgħat ta' sigħat.

IS-SUR ALFRED MALLIA: Pereżempju, nhar il-Ħadd stess wieħed mid-diriġenti tal-HSBC għamel xi intervista mal-gazzetti u qisu ħareġ affarijiet ġodda fuq kif se jsir u mhux se jsir is-swap. Hemm ħafna nies li qed jirċievu informazzjoni li mhijiex informazzjoni eżatta u mhuwiex żgur li se tiġri. Fil-fatt jiena stess ħadt passi fejn ikkuntattjajt lil Mr Mahoney biex jekk irid jagħmel xi stqarrija, jagħmilha uffiċjali u mhux sempliċement intervista ma' gazzetta waħda, għax inkella s-suq se jkollu ċertu pressures li mhumiex ... 

ONOR. ALFRED SANT: Imma l-argument li qed isir fis-suq bħalissa hu li s-sitwazzjoni diġà hija trasparenti biżżejjed. Il-prezz tax-share qiegħed hemmhekk, u allura l-kondizzjonijiet rekwiżiti biex jerġa' jiftaħ it-trading fix-shares tal-Mid-Med Bank qiegħed hemmhekk. Issa waħda mill-affarijiet illi qed jintqalu hi li r-riżultat ta' dan il-ftehim qed ikun li x-shareholders eżistenti qed jiġu żvantaġġjati. Fil-fehma tagħkom qegħdin jiġu żvantaġġjati?

IS-SUR ALFRED MALLIA: Le.  

ONOR. AUSTIN GATT:  L-opinjoni tas-Sur Mallia dwar jekk il-minority shareholders humiex qed jiġu żvantaġġjati jew le m'għandha x'taqsam xejn mal-funzjoni regolatorja tiegħu. Is-Sur Mallia spjega x’inhi l-pożizzjoni regolatorja, saret suspension mill-council u wara 30 ġurnata ntalbet l-estensjoni mill-Ministru skont il-liġi. Dik hi l-pożizzjoni regolatorja. Hawnhekk il-pożizzjonijiet tal-majority jew minority shareholders m'għandhom x'jaqsmu xejn.  

ONOR. ALFRED SANT: Il-mistoqsija tiegħi hi din: Id-deċiżjoni li t-trading ma jerġax jiġi resumed qed tpoġġi lix-shareholders privati f'xi żvantaġġ jew le?

ONOR. AUSTIN GATT: Din mhijiex funzjoni regolatorja.

ONOR. ALFRED SANT: Dażgur li hi!

ONOR. AUSTIN GATT: Dażgur li le; assolutament! Il-kunsill tal-iStock Exchange m'għandu l-ebda obbligu li joħroġ mil-liġi jew mill-by-laws tiegħu biex jara x'inhu qed jiġri u ma jiġrix bix-shareholders. L-uniċi obbligi legali li għandu l-kunsill tal-iStock Exchange bil-liġijiet u bil-by-laws tiegħu huwa li jirregolamenta l-iStock Exchange għall-finijiet li spjega s-Sur Mallia.

ONOR. ALFRED SANT: Inerenti fir-regolamentazzjoni ta' stock exchange, hi fejn hi, hija preċiżament dik li l-istock exchange tinħass bħala suq li huwa vijabbli, fis-sens illi qed iħares l-interessi ta' min qed jinvesti tramite l-istock exchange. Mela hija parti mill-funzjoni regolatorja ipso facto, u għalhekk hija regolatorja; biex jiġu assigurati kondizzjonijiet fejn it-trasparenza minnha nnifisha tkun qed tħares l-interessi tal-istockholders. Inkella tista’ ma tagħmel stock exchange regolata xejn, u dan huwa l-punt kollu! Id-deċiżjoni li nibqgħu għaddejjin bis-sospensjoni taħt trading conditions li jeżistu fil-pajjiż qiegħda tipproteġi l-interessi tax-shareholders eżistenti? Din hi l-mistoqsija. Kif jista' jkun li r-regolamentazzjoni tal-iStock Exchange ma tiġix konċepita minnha nnifisha; meta bit-trasparenza tagħha qiegħda hemmhekk biex tħares l-interessi ta’ min qed jinvesti tramite l-iStock Exchange?!

ONOR. AUSTIN GATT: Id-deċiżjoni li ttieħdet mill-kunsill hija rekordjata u hija magħrufa. Dik hija l-funzjoni regolatorja. Issa jekk wara diskussjoni interna l-kunsill jidhirlu li jrid ibiddel dik id-deċiżjoni jbiddilha, però f'dan l-istadju dik hi d-deċiżjoni.  Aħna hawnhekk ma ġejniex biex nagħmlu second-guessing dwar x'għamel il-kunsill, dwar x'inhi l-opinjoni tas-Sur Mallia u dwar x'inhi u x’mhijiex il-pożizzjoni tax-shareholders. Aħna hawnhekk qegħdin nitkellmu fuq il-proċess regolamentarju, u għalhekk ġie s-Sur Mallia.

ONOR. ALFRED SANT: Preċiżament. Issa m’aħna qed nitkellmu aktar dwar l-opinjoni ta' ħadd imma qed nitkellmu dwar kif id-deċiżjoni meħuda qiegħda fil-fatt tissalvagwardja l-interess tax-shareholders eżistenti tal-Mid-Med Bank.  

ONOR. AUSTIN GATT: L-estensjoni ta' dan huwa li tgħid illi d-deċiżjoni meħuda mill-kunsill, u li għadha applikabbli llum, hija ultra vires il-kunsill. Issa jekk hija ultra vires il-kunsill ovvjament hija fl-interess tax-shareholders għax suppost il-kunsill dejjem jaġixxi fl-interess tax-shareholders kollha.

ONOR. ALFRED SANT: Il-mistoqsija hija ċara. Id-deċiżjoni meħuda kif qiegħda tissalvagwardja l-interessi tax-shareholders iż-żgħar? Ma nistax nifhem x'hemm oġġezzjonabbli f'mistoqsija bħal din.  

ONOR. AUSTIN GATT:  Jekk id-domanda tagħmilha f'dan is-sens, iva naqbel miegħek.

ONOR. ALFRED SANT: Ilni nistaqsiha għal dawn l-aħħar ħames minuti! 

THE CHAIRMAN: Mela qed naqblu li ġiet artikolata aħjar għas-sodisfazzjon tal-Membri kollha.

IS-SUR ALFRED MALLIA: Għadhom għaddejjin ħafna affarijiet li mhumiex ċari.  Per eżempju, qed jissemma li l-prezz għandu jkun ta' Lm3.40 jew ta' Lm3.00 u qed jissemma wkoll li minħabba pressure li għandhom ix-shareholders għadhom qed jipprovaw jirranġaw biex jiltaqgħu, eċċ. eċċ. Hemm il-kwestjoni li tal-iswap għadha mhijiex ċara u mhijiex iddikjarata eżattament.

ONOR. ALFRED SANT: Kwestjoni ta' xiex jekk jogħġbok?

IS-SUR ALFRED MALLIA: Tal-iswap.

ONOR. ALFRED SANT: Meta tgħid swap għal xiex tkun qed tirriferi?

IS-SUR ALFRED MALLIA: Issemma anke fil-gazzetti li l-HSBC se joffri x-shareholders eżistenti. Iċ-ċans hu li l-flus li jieħdu meta jbigħu x-shares tagħhom, jekk jiddeċiedu li jbigħuhom, jistgħu jinvestuhomlhom f'shares tal-HSBC. Din tagħti ċerti drittijiet li llum għadhom mhumiex ċari, bħall-prezz li dawn se jkollhom. Għalhekk min tant jippanikkja li jaqbad u jbigħ minkejja li jaf illi dan ix-share jista' jitla' għax għandu dak id-dritt, allura l-kwestjoni hi li l-affarijiet dwar kif se ssir l-offerta għadhom mhumiex ċari. Il-kunsill iħoss li malli jkun hemm offerta ċara u uffiċjali, allura mbagħad kulħadd ikun jista' jaġixxi aktar bil-kalma u bi trasparenza.  

ONOR. ALFRED SANT: Tista' jekk jogħġbok tispjegalna l-proċedura vis-à-vis l-listing u d-delisting ta' shares?

IS-SUR ALFRED MALLIA: Hija proċedura twila. L-ewwel issir l-applikazzjoni mill-kumpanija, imbagħad isir eżami fid-dettall tal-accounts u l-by-laws sħaħ, imbagħad il-listing committee jistudja li hemm ċerta saħħa u sigurtà fl-investiment, jagħmel ir-rakkmandazzjonijiet tiegħu lill-kunsill u mbagħad il-kunsill jiddeċiedi l-ġurnata li fiha joħorġu x-shares jew jiġu listed. Il-listing isir jew b'applikazzjoni diretta mill-kumpanija li tkun applikat fil-bidu, tkun ta' min tkun, biex saret din l-issue u biex saret l-applikazzjoni għad-delisting. Imbagħad il-kumpannija tkun tista' tapplika hi stess fejn tgħid li trid tagħmel delisting. Jekk bħala by-law l-kumpanija ma jibqagħlhiex aktar minn 10% jew 20% mil-listed company, nistgħu nitolbuha biex tagħmel delisting għax ngħidu li m'hemmx suq u allura ma jkunx vale la pena li tibqa' fuq is-suq. Imma safejn naf jien dik hija deċiżjoni tal-kunsill. Għalkemm hija by-law, din hija xi ħaġa interna.  

ONOR. ALFRED SANT: Biex inkunu ċari, ix-shares preżenti tal-gvern fil-Mid-Med Bank huma listed, hux hekk?

IS-SUR ALFRED MALLIA: Dażgur! Ix-shares kollha huma listed.

ONOR. ALFRED SANT: Delisting ta' shares ifisser li l-iStock Exchange jonqos fil-volum tiegħu. Qed nifhmuha tajjeb din?

IS-SUR ALFRED MALLIA: Naturalment!

ONOR. ALFRED SANT: Issa fil-każ ta' delisting, x'inhuma l-proċeduri li jeżistu biex jissalvagwardjaw l-interessi ta' dawk li qegħdin fir-rump, ngħidilha jien, jiġifieri fl-aħħar parti minoritarja tax-shares?

IS-SUR ALFRED MALLIA: Din hija sitwazzjoni totalment ġdida, voldieri aħna m'għandniex esperjenza u lanqas għandna regolamenti fuqha. Biss internament qbilna li nsegwu r-regolamenti, u fejn il-by-laws tagħna huma neqsin insegwu l-by-laws tal-London Stock Exchange. (Interruzzjonijiet) Le, fil-fatt hija waħda mill-affarijiet differenti li hemm; illi waqt li l-liġi Ingliża tippermetti li jekk ikun hemm 90% minn persuna waħda, il-liġi tista' tobbliga lill-minority jbigħu bilfors, hawn Malta dik m'għandniex.  

ONOR. ALFRED SANT: L-aħħar mistoqsija. Inti qed tgħid li m'għandna l-ebda esperjenza ta' delisting, hux hekk? Jiġifieri ma ġratx s'issa.

IS-SUR ALFRED MALLIA: Le, qatt m'għamilna delisting.  

ONOR. ALFRED SANT: Imma l-fatt li tkun se ssir delisting jew possibbilità ta' delisting, għandna xi bażi ta' policy lil hinn milli nikkopjaw x'se tagħmel il-London Stock Exchange fuq din il-ħaġa?
IS-SUR ALFRED MALLIA: Le, ħalli niftehmu. Il-listing trid titolbu l-kumpanija u hija l-kumpanija li tikkontrolla x'listing se tagħmel, eċċ. Dak huwa dritt tagħha. Jekk kumpanija tkun trid tagħmel ix-shares tagħha available lill-pubbliku, aħna nagħtu s-servizz li jkun hemm orderly market fix-shares tagħha u b’hekk ikun hemm trasparenza. Issa jekk il-kumpanija dak ma tridux, allura jien ma nistax nisforzaha żżomm il-listing hemm.

ONOR. ALFRED SANT: Ħalli nagħmel il-mistoqsija tiegħi b'mod differenti. Delisting tal-iskala tal-Mid-Med Bank se jkollha destabilization fl-iStock Exchange Malti?

ONOR. AUSTIN GATT: Ipotetika.

ONOR. ALFRED SANT: Ipotetika ma kellna xejn, skużi!

ONOR. AUSTIN GATT: Ipotetika żgur!

ONOR. ALFRED SANT: Iva anke minn hekk qed tibża', Onor. Gatt?!

ONOR. AUSTIN GATT: Mela din hija kwestjoni ta' minn xiex tibża'?! X'affarijiet dawn! Immorru niddiskutuha jien u int din minflok ma tistaqsi lilu? 

ONOR. ALFRED SANT: Le, skużi. Għandna liċ-chairman ta' l-iStock Exchange responsabbli mill-orderly management tal-iStock Exchange u mistoqsija bażilari bħal din ...

ONOR. AUSTIN GATT: Mhux bażilari! Għandek żewġ ipotesijiet hemmhekk!

ONOR. ALFRED SANT: Bir-rispett kollu ta', imma daqskemm ilek tagħmel mistoqsijiet u kummenti għall-benefiċċju tal-istampa int! Allura issa din qed iddejqek f'daqqa waħda?! (Interruzzjonijiet)

ONOR. GEORGE HYZLER: Imma mhux tistaqsi lilu!

ONOR. ALFRED SANT: Eh le, mhux nistaqsu lilu?! Mela jekk ma nistaqsux liċ-Chairman ta' l-iStock Exchange, lil min irridu nistaqsu?!

ONOR. GEORGE HYZLER: Nibqgħu nitkellmu għall-istampa kemm trid, imma fil-konfront tax-xhud ma tistax!
ONOR. ALFRED SANT: Bir-rispett kollu, imma x-xhud għadu kemm qal li delisting qatt ma ġara f'pajjiżna, u x-xhud għadu kemm qal ukoll li għad m’hemmx by-laws fuq id-delisting. Issa l-mistoqsija hi: Delisting ta' kumpanija kbira bħall-Mid-Med Bank toħloq kondizzjoni ta' destabilizzazzjoni fl-iStock Exchange? Iva jew le?  Il-mistoqsija tiegħi għamiltha. (Interruzzjonijiet) Nitolbok biex tagħti ruling dwar jekk din il-mistoqsija tistax issir jew le, Sur President!

THE CHAIRMAN: Tista' terġa' tartikola l-mistoqsija, Onor. Sant, ħalli ...?

ONOR. ALFRED SANT: Għadna kemm smajna lix-xhud jgħid … Skużani talli qed insejjaħlek hekk. Għadna kemm smajna liċ-Chairman tal-iStock Exchange jgħid illi delisting għadha qatt ma saret f'pajjiżna u li by-laws ma jeżistux, imma hemm l-intenzjoni li nimxu fuq il-proċeduri tal-London Stock Exchange.

IS-SUR ALFRED MALLIA: By-laws jeżistu fuq delisting għax delisting hija xi ħaġa ... Li ma jeżistix hija f'take-overs kbar bħal dawn ...  Imma voldieri delisting hija sistema faċli.

THE CHAIRMAN: Preċedent ta' delisting ma jeżistix, imma by-laws ta' delisting jeżistu.  

ONOR. ALFRED SANT: Issa l-mistoqsija tiegħi hija din: Id-delisting tal-Mid-Med Bank mill-iStock Exchange ta' Malta jkollu effett ta' distabilizzazzjoni fuq l-iStock Exchange? Qed nagħmel din il-mistoqsija as a matter of public policy.

ONOR. AUSTIN GATT: Din m'hijiex public policy.  

ONOR. ALFRED SANT: Eh, le, m'hijiex public policy din?! Mela x'inhi public policy?

ONOR. AUSTIN GATT: Hu ma jistax jagħtik public policy żgur!  

ONOR. ALFRED SANT: L-inċidenza ta' din il-ħaġa hija an issue of public policy, mela m'hijiex!  Ara naqra wkoll!

ONOR. AUSTIN GATT: Però ċ-Chairman tal-iStock Exchange ma jistax jirrispondi fuq public policy!

ONOR. ALFRED SANT: X'għandu x'jaqsam?! L-issue toħroġ għall-public policy, u dawn li qed nitkellmu dwarhom huma fatti!  

ONOR. AUSTIN GATT: Aħna qed noġġezzjonaw għad-domanda għax din hija domanda ipotetika li titlob opinjoni minn xi ħadd li qatt ma kellu esperjenza ta' delisting.  

THE CHAIRMAN: Ħalli nagħmlu hekk. Jekk ikun hemm talba li jkun hemm delisting, il-kunsill x'konsiderazzjonijiet jagħti abbażi tar-regolamenti li għandu?

IS-SUR ALFRED MALLIA: M'hemm l-ebda konsiderazzjoni għax il-fatt huwa li l-applikazzjoni ġiet mill-kumpanija. Issa l-kumpanija xtraha l-Mid-Med Bank, voldieri seta' japplika hu u jgħid li … U fil-fatt fuq kwalunkwe kumpannija li aħna għandna listed, fuq kwalunkwe bond u fuq kwalunkwe fund li hemm, fil-fatt bħalissa hemm talba biex ma jibqax jiġi kkwotat aktar a particular fund.  

THE CHAIRMAN: Jiġifieri dik hija option. (Interruzzjonijiet) Jekk qed nifhem sew, jekk issir talba għad-delisting skont ir-regolamenti, din trid tiġi aċċettata.

IS-SUR ALFRED MALLIA: Mhux hekk?!

THE CHAIRMAN: Kollox sew. Mela s'hemmhekk tiġi aċċettata. Qabel ma l-kunsill jagħti l-approval ta' delisting, x'konsiderazzjonijiet jagħmel il-kunsill f’dak li għandu x’jaqsam ma’ delisting? Issa hawnhekk jien fuq ir-regolamenti qed nitkellem qua l-kunsill.

IS-SUR ALFRED MALLIA: Mhux nagħti l-approval! Din mhijiex kwestjoni li jien nista’ ngħid lil xi ħadd biex ma jagħmilx delisting. Jien nista' ngħid lil xi ħadd biex ma jagħmilx listing, imma ma nistax ngħid lil xi ħadd biex ma jagħmilx delisting!  

THE CHAIRMAN: Mela ġaladarba l-kumpannija talbet id-delisting awtomatikament, dak ...

IS-SUR ALFRED MALLIA: Irrid naċċettah jien. Irrid nagħmel il-proċedura kif se ssir, naturalment irrid navża lill-individwi li mhux se jibqa' ... Nitlobha tagħmel ċerti notices, eċċ. biex dak li jkun jieħu l-passi li jidhirlu li għandu jieħu, imma s'hemmhekk nista' nasal.

THE CHAIRMAN: U allura mbagħad inti tikkomunika ma' kull min se jkun milqut b'din id-deċiżjoni? Għax inti għedt li tinforma ...

IS-SUR ALFRED MALLIA: Le, nitolbu lis-segretarju tal-kumpannija biex javża lix-shareholders tiegħu. Fil-fatt aħna ma jkollniex relazzjoni diretta max-shareholders, lanqas meta nibagħtu l-istatement lil nies li għandhom flus investiti fl-iStock Exchange għax aħna nagħmlu dan f'isem is-segretarju tal-kumpanija.  

THE CHAIRMAN: Mela fil-proċedura li tistabbilixxu għad-delisting, fosthom permezz ta’ by-laws, ix-shareholders li jkunu affettwati ma jkollhomx xi forma ta' protezzjoni?

IS-SUR ALFRED MALLIA: Le.

ONOR. ALFRED SANT: Liema hi l-akbar kumpannija traded jew listed ...?

IS-SUR ALFRED MALLIA: Safejn naf jien il-Maltacom.

ONOR. ALFRED SANT: U warajha?

IS-SUR ALFRED MALLIA: Il-Mid-Med Bank u l-Bank of Valletta.

ONOR. ALFRED SANT: Jiġifieri l-Mid-Med Bank huwa s-second largest?

IS-SUR ALFRED MALLIA: Jekk mhux is-second, huwa t-third largest.

ONOR. AUSTIN GATT: Sur Mallia, bħala fatt kien hemm perjodu ta' żmien meta l-Mid-Med Bank kien qed jagħmel buyback tax-shares tiegħu jew kien qed jipproponi li tramite l-investment arm tiegħu jixtri x-shares u mbagħad jagħmel buyback tax-shares tiegħu stess. Issa li kieku l-Mid-Med Bank wasal biex jagħmel buyback ta' 80% tax-shares tiegħu, jista' jitlob delisting?  

IS-SUR ALFRED MALLIA: Ħalli niftehmu. Il-Mid-Med Bank jista' jitlob delisting at any moment; anke li kieku baqa' 100% kollu għand il-privat. Jista' jitlob delisting dejjem hux! Any company li hi listed għandha dritt li titlob delisting.
THE CHAIRMAN: Aktar domandi? (Onor. Membri: No) Mela nirringrazzja lis-Sur Mallia u lis-Sur Spiteri. Issa jidher li l-Kumitat wasal għat-terminazzjoni tax-xogħol tiegħu u niddikjara x-xogħol tal-Kumitat dwar il-Kontijiet Pubbliċi magħluq.

Il-Kap ta' l-Oppożizzjoni.

ONOR. ALFRED SANT: Sur President, naħseb li fil-bidu ta’ din il-laqgħa kien hemm qbil li r-rapport li se jsir lill-Kamra se jkun jikkonsisti mit-transcripts u mill-Minuti ta' dawn il-laqgħat b’covering note mingħand iċ-Chairman li jgħid li dawn huma t-transcripts u l-Minuti tal-laqgħat li saru fit-tali dati. Hemm qbil fuqha din?  

THE CHAIRMAN: Ħalli nikkonferma. Hawn qbil? (Onor. Membri: Iva) Grazzi. Il-Kumitat għalaq id-diskussjoni dwar il-konvenju tal-bejgħ ta' l-ishma li l-gvern għandu fil-Mid-Med Bank lill-HSBC. Il-Kumitat huwa aġġornat għal data u b'aġenda li jiġu komunikati aktar tard.

Fid-9.02 p.m. il-Kumitat aġġorna għal data u b'aġenda li jiġu komunikati aktar tard.
